មាតិកា
មិនអី​ទេ អូន!
នេះ​ជា​ផ្ទះ​ខ្ញុំ​ឬ?
ស្រឡាញ់​ដល់​ម្លេ៉ះ
ជួយផង! ជួយ​ផង!
អំពីអ្នក​និពន្ធ
អ្វីដែល FOW ចង់បាន​ពីលោកអ្នក!
រក្សាសិទ្ធិ ©​ ២០១៣ ដោយក្រុម​អ្នក​និពន្ធ​ខ្មែរ​៤រូប
 

មិនអី​ទេ អូន!
«ប្រពន្ធ​លោក មាន​ដុំ​សាច់​នៅ​ក្នុង​ស្បូន​ធំ​ណាស់ ​ត្រូវ​តែ​វះ​កាត់​យក​ចេញ​ទើប​បាន» នេះ​ជា​សម្លេង​របស់​វេជ្ជបណ្ឌិត​និយាយ​មក​កាន់​ខ្ញុំ ក្រោយ​ពេល​បាន​ពិនិត្យ​អេកូ​​ដល់​ប្រពន្ធ​ខ្ញុំ​រួច​ហើយ។
ខ្ញុំ​កំពុង​អង្គុយ​នៅ​ខាង​មុខ​បន្ទប់​អេកូ​សាស្ត្រ នៃ​មន្ទីរ ពហុ​ព្យាបាល ​ម៉ៅ ​សារី ដែល​ឋិត​នៅ​ផ្លូវ​ទំនប់​ទួល​គោក ក្រុង​ភ្នំពេញ។
«លោក​អញ្ជើញ​ចូល​ក្នុង​បាន​ហើយ» និយាយ​រួច ​វេជ្ជបណ្ឌិត​នាំ​ខ្ញុំ​ចូល​ក្នុង​បន្ទប់ ពេល​គាត់​ចាប់​ផ្ដើម​សរសេរ ខ្ញុំ​ក៏​បាន​អង្គុយ​លើ​គ្រែ​ជិត​ប្រពន្ធ កាន់​ដៃ​គាត់​ថ្នមៗ បញ្ជាក់​ពី​ក្តី​ស្រឡាញ់ និង​អាណិត​យ៉ាង​ជ្រាល​ជ្រៅ​ចំពោះ​គាត់។
សាម៉េត (ឈ្មោះ​ប្រពន្ធ​ខ្ញុំ) ដក​ដង្ហើម​ញាប់ៗ ទឹក​មុខ​ស្លេក​ស្លាំង ដោយសាររ​សម្តី​លោក​វេជ្ជ​បណ្ឌិត​ប៉ុន្មាន​ម៉ាត់​នេះ ​ដែល​មិន​មែន​ជា​ដំណឹង​ល្អ​សម្រាប់​យើង​នោះ​ទេ។ ខ្ញុំ​ងាក​ទៅ​រក​គាត់​ដោយ​សម្តែង​ការ​អាណិត​អាសូរ ​តាម​រយៈ​ខ្សែ​ភ្នែក​ខ្ញុំ សាម៉េត​មិន​និយាយ​អ្វី​ទេ តែ​ខ្ញុំ​អាច​យល់​អារម្មណ៍​ គាត់​បាន ​ដោយ​សារ​ទឹក​មុខ​បង្កប់​នូវ​ភាព​ទុក្ខ​ព្រួយ ​និង​ខ្វល់​ខ្វាយ។ ការ​វះ​កាត់​ជា​រឿង​គ្រោះ​ថ្នាក់​ណាស់! ​មួយ​ទៀត តើ​យើង​រក​លុយ​ពី​ណា​ដើម្បី​បង់​ថ្លៃ​ពេទ្យ? ​នេះ​ជា​អ្វី​ដែល​លេច ​ឡើង​ជា​បឋម​នៅ​ក្នុង​គំនិត​ខ្ញុំ។
កំពុង​តែ​ស្លុង​អារម្មណ៍ ខ្ញុំ​រៀង​ភ្ញាក់​ខ្លួន​បន្តិច​ជាមួយ​នឹង​សម្លេង​ថា «លោកពូ! អ្នកមីង! សូម​អញ្ជើញ​ពិសា​ទឹក» ​នេះ​ជា​ពាក្យ​របស់​គិលានុប្បដ្ឋាក​យិកា​មួយ​រូប​ ដែល​កំពុង​ហុច​ថាស​ដាក់​ទឹក​ពីរ​កែវ​មក​យើង។
«អរគុណ​ហើយ​អ្នក​គ្រូ​ពេទ្យ» ខ្ញុំ​និយាយ​បណ្ដើរ ទទួល​កែវ​ទឹក​បណ្ដើរ រួច​ហុច​ទឹក​មួយ​កែវ​ទៅ​ឲ្យ​សាម៉េត​ជាមួយ​ពាក្យ​ដ៏ស្រទន់​ថា​ «ញុាំ​ទឹក​បន្តិច​សិន​ទៅ​អូន!» គាត់​បាន​ទទួល​កែវ​ទឹក​ពី​ខ្ញុំ​ដោយ​ដៃ​ញ័រៗ ខ្ញុំ​ក៏​ខិត​ទៅ​ជិត​គាត់ ដៃ​ម្ខាង​កាន់​កែវ​ទឹក ​ដៃ​ម្ខាង​ទៀត​កៀក​ស្មា​គាត់​ថ្នមៗ ​ទាំង​ពោល​ថា «កុំ​បារម្ភ​អី! អូន​ប្រាកដ​ជា​ជា​ឡើង​វិញ!» ​នេះ​ជា​ពាក្យ​ដដែល ដូច​ដែល​គាត់​បាន​និយាយ​មក​ខ្ញុំ នៅ​ពេល​ខ្ញុំ​ឈឺ​ធ្ងន់ ជិត​ស្លាប់​នៅ​សម័យ​ប៉ុល ពត។
ពេល​នោះ លោក​វេជ្ជ​បណ្ឌិត​បាន​បញ្ចប់​ការ​សរសេរ​ហើយ​បែរ​មក​រក​យើង​ដោយ​ហុច​វេជ្ជ​បញ្ជា ថែម​ទាំង​មាន​ប្រសាសន៍​ថា  «សូម​លោក​នាំ​គាត់​ត្រឡប់​ទៅ​ផ្ទះ​​សិន​ចុះ ហើយ​ឲ្យ​គាត់​លេប​ថ្នាំ​តាម​វេជ្ជ​បញ្ជា​នេះ ​បី​ថ្ងៃ​ក្រោយ​​​ចាំ​អញ្ជើញ​មក យើង​នឹង​ធ្វើ​ការ​វះ​កាត់ ហើយ​យក​ដុំ​សាច់​នោះ​ទៅ​វិភាគ ដើម្បី​ឲ្យ​បាន​ដឹង​ថា វា​មាន​មេរោគ​មហា​រីក​ ឬ​អត់»។ ​គ្រាន​់តែ​ឮ​ពាក្យ​មហា​រីក ខ្ញុំ​តក់​ស្លុត​ស្ទើរ​ភ្លេច​ភ្លាំង​ស្មារតី។ រីឯ​សាម៉េត​វិញ មាន​ទឹក​មុខ​ស្លេក​ស្លាំង ទឹក​ភ្នែក​ដែល​ដក់​នៅ​ក្នុង​ភ្នែកបាន​ហូរ​ចេញ​មក​ក្រៅ​ដោយ​ភាព​ស្ងប់​ស្ងៀម ធ្វើ​ឲ្យ​ខ្ញុំ​ដឹង​ច្បាស់​ថា គាត់​ពិត​ជា​ពិបាក​ចិត្ត​ខ្លាំង​ណាស់។ ​ខ្ញុំ​ខំ​ពង្រឹង​ស្មារតី​ឲ្យ​នឹង​ន​ឡើង​វិញ ហើយ​និយាយ​លើក​ទឹក​ចិត្ត​ប្រពន្ធ​ខ្ញុំ​ថា  «មិន​អី​ទេ​អូន! ព្រះ​ទ្រង់​មាន​ដំណោះ​ស្រាយ​ សម្រាប់​យើង​ជា​មិន​​​ខាន!»
យើង​នាំ​គ្នា​ដើរ​ចេញ​ពី​មន្ទីរ​ពេទ្យ ប្រកប​ដោយ​ការ​ថប់​បារម្ភ​ជា​ខ្លាំង ម្យ៉ាង​ខ្លាច​ក្រែង​ដុំសាច់​ដែល​នៅ​ក្នុង​ស្បូន​មាន​មេរោគ​មហារីក ម្យ៉ាង​ទៀត​គិត​ថា តើ​ត្រូវ​រក​ប្រាក់​មក​ពី​ណា ​ដើម្បី​បង់​ថ្លៃ​ព្យាបាល​។
យើង​ក៍​ធ្វើ​ដំណើរ​ត្រឡប់​មក​ផ្ទះ​វិញ ដោយ​រថយន្ត​ម៉ាក ទីកូ​របស់​យើង។
ខ្ញុំ​បើក​ឡាន​ទៅ​មុខ​ដោយ​ចិត្ត​ក្ដុក​ក្ដួល ​ពីព្រោះ​ខ្ញុំ​សែន​ស្រឡាញ់ ​និង​អាណិត​ប្រពន្ធ​ខ្លាំង​ណាស់។
«សូម​បង​កុំ​បារម្ភ​ពេក! ខ្ញុំ​ពិត​ជា​មិន​អី​ទេ!» សាម៉េត​និយាយ​ដើម្បី​លួង​ចិត្ត​ខ្ញុំ ព្រោះ​គាត់​ដឹង​ថា​ខ្ញុំ​កំពុង​ខ្វល់​ខ្វាយ​ក្នុង​ចិត្ត​ជា​អនេក ប៉ុន្តែ​ពាក្យ​នេះធ្វើ​ឲ្យ​ខ្ញុំ​រឹត​តែ​ខ្លោច​ចិត្ត​អាណិត​គាត​់ទ្វេ​ដង ក៍ចាប់ផ្ដើម​នឹក​ឃើញ​ដល់​សម័យ ប៉ុលពត ​ដែល​ប្រពន្ធ​ខ្ញុំ​បាន​បង្ហាញ​សេចក្ដី​ស្រឡាញ់ ​និង​ការ​លះ​បង​់ដ៏​ច្រើន​លើស​លុប​ចំពោះរូប​ខ្ញុំ។
«បង​ពិសា​ទៅ​ ខ្ញុំ​ឆ្អែត​ហើយ!» ពាក្យ​នេះ​ សាម៉េត បាន​និយាយ​រាល់​ពេល​គេ​ចែក​របប​អាហារ គឺ​បាយ​មួយ​វែក​សម្រាប់​យើង​ពីរ​នាក់​ ហើយ​គាត់​ទទួល​ទាន​តែ​មួយស្លាបព​្រា ប៉ុណ្ណោះ។ មាន​ពេល​មួយ ខ្ញុំ​ឈឺ​ធ្ងន់​ណាស់ រាក​ផង ​ក្អួត​ផង សាម៉េត​ខ្នះ​ខ្នែង​រក​ស្ទោះ​សំបក​ឈើ​មក​ដាំ​ទឹក​ថ្នាំ​ឲ្យ ​រួច​រត់​ទៅ​រែក​ទឹក​យក​មក​ដាំ​ឲ្យ​ខ្ញុំ​ងូត​ផង។ ទោះបី​គាត់​នឿយ​ហត់ និង​ឃ្លាន​ផង គាត់​នៅ​តែ​ស៊ូ​ទ្រាំ​បម្រើ ថែម​ទាំង​ប្រើ​ពាក្យ​ដ៏​ស្រទន់​មក​កាន់​ខ្ញុំ «កុំ​បារម្ភ​អី! បង​ប្រាកដជា​បាន​ជាឡើង​វិញ​មិន​ខាន!» នៅ​សម័យ​នោះ ​ពេល​អង្គការ​តម្រូវ​​ឲ្យ​ផ្លាស់​ប្ដូរ​ទីកន្លែង យើង​ត្រូវ​ដើរ​រាប់​សិប​គីឡូ​ម៉ែត្រ​ក្នុង​មួយ​ថ្ងៃ កាល​នោះ​ខ្ញុំ​ខ្សោយ ​ហើយ​ឧស្សាហ៍​ឈឺ​ណាស់ សាម៉េត​សុខ​ចិត្ត​ទទួល​យក​អីវ៉ាន់​ទាំង​អស់ ​ទូល​ផង រែក​ផង ​ចំណែក​ខ្ញុំ​វិញ ដើរ​ខ្លួន​ទទេ​តែ​ប៉ុណ្ណោះ។ មាន​ម្ដង​នោះ ​គាត់​ខ​ំបក​គ្រាប​់ស្រូវ​យក​អង្ករ​មួយ​គ្រាប់ៗ បាន​ប្រហែល​មួយ​ក្ដាប់ ​ដាំ​បបរ​ឲ្យ​ខ្ញុំ​ហូប។
គិត​ដល​់ត្រឹមនេះ យើង​ក៍​បាន​មក​ដល់​មុខ​ផ្ទះល្មម ដែល​ស្ថិត​នៅ​ផ្លូវ​តូច​មួយ ម្ដុំ​ផ្សារ​ដេប៉ូ សម្បូរ​ទៅ​ដោយ​ផ្ទះ​​ឈើ​ចាស់ៗ ​មិន​ទាន់​មាន​សំណង់​ថ្មីៗ​នៅ​ឡើយ​ទេ។
យប់​នោះ​គ្រួសារ​យើង​នាំ​គ្នា​អធិស្ឋាន ហើយ​ចូល​ដំណេក​រៀង​ខ្លួន សូម្បី​តែ​កូនៗ ក៏​មិន​មើល​ទូរទស្សន៍​ដែរ ព្រោះ​ត​ែបារម្ភ​ពី​ជំងឺ​របស់​ម្ដាយ​គេ។ នៅក្នុង​ផ្ទុះ​យើង ហាក់​ដូច​ជា​មាន​ភាព​ស្ងាត់​ជ្រងំ ​ខុស​ប្លែក​ពី​ធម្មតា។
យប់​កាន់​តែ​ជ្រៅ នៅក្នុង​បន្ទប់​ខ្ញុំ​មាន​ពន្លឺ​ព្រាលៗ​ដោយ​សារ​អំពូល​តូច​មួយ ខ្ញុំគេង​មិនលក់​សោះ។
«ចក់ៗ ច្រេកៗ» សម្លេង​ជីង​ចក់ និងចង្រិត​យំ នាំ​រំខាន​ដល់​អារម្មណ៍​ខ្ញុំ​ណាស់ ខ្ញុំ​ក៏​ងើប​ឡើង​សម្លឹង​មើល​ទៅ​ប្រពន្ធ​ដែល​សម្រាក​នៅ​កន្លែង​ផ្សេង ឆ្ងាយ​បន្តិច​ពី​គ្រែ​ខ្ញុំ។  ខ្ញុំ​ឃើញ​គាត់​កំពុង​ងើប​អង្គុយ​ ខ្ញុំ​ក៏​ដើរ​ទៅ​ជិត​គាត់​ដោយ​និយាយ​ថា  «អូន​គេង​មិន​លក់​ដែរ​ឬ?»
សាម៉េត​តប​ថា «ចាស​បង! ខ្ញុំគេងមិនលក់សោះ!»
ខ្ញុំ​នៅ​ស្ងៀម​បន្តិច ដកដង្ហើម​ធំ រួច​ពោល​ថា «ហ៊ឺ! ​ឲ្យ​បង​សុំ​ទោស​ ដែល​មិន​អាច​ជួយ​អ្វី​អូន​បាន!»
សាម៉េត​ក៏​ពោល​កាត់​ភ្លាមៗ​ ដោយ​ស្រទន់​ថា ​«នេះ​មិន​​​មែន​​​ជា​កំហុស​បង​ទេ សូម​កុំ​គិត​អ៊ីចឹងអី» ខ្ញុំ​សួរ​ទៀត  «ចុះ​អូន​ចេះ​តែ​យ៉ាង​ម៉េច​ហ្នឹង?»
នាង​នៅ​ទ្រឹង​បន្តិច ទើប​ឆ្លើយ​ថា ​«អូន​បាន​ញាំុ​ថ្នាំ​ហើយ ​តែ​នៅ​ឈឺ​ក្នុង​ពោះ​ដដែល បុ៉ន្តែ​អាច​ទ្រាំ​បាន»។
ខ្ញុំ​ក្ដុក​ក្ដួល​ក្នុង​ចិត្ត​ ព្រោះ​អាណិត​គាត់​ពន់​ពេក ក៍​លូក​ដៃ​​ទៅ​ច្របាច់​ស្មា​គាត់​ថ្នមៗ ទាំង​ពោល​ថា  ​«បង​សង្ឃឹម​ថា ​ព្រះ​នឹង​ជួយ​ដោះ​ស្រាយ​ទុក្ខ​កង្វល់​យើង​ជា​មិន​ខាន!»
«ខ្ញុំ​ក៏​សង្ឃឹម​អ៊ីចឹង​ដែរ!» សម្លេង​ប្រពន្ធ​ខ្ញុំ​តប​ប្រកប​ដោយ​ភាព​អតត់​ធ្មត់ និងជឿជាក់ ដោយ​មាន​សង្ឃឹម​នៅ​ក្នុង​​ចិត្ត។ យើង​លុត​ជង្គង់ ចាប់​ដៃ​គ្នា​អធិស្ឋាន​ទូល​អង្វរ​ដល់​ព្រះ​អស់​ពី​ចិត្ត ទើប​ចូល​សម្រាក​រៀង​ខ្លួន។
ស្អែក​ឡើង​ថ្ងៃ​អាទិត្យ គ្រួសារ​ខ្ញុំ​បាន​ទៅ​ថ្វាយ​បង្គំ​នៅ​ក្រុម​ជំនុំ​មិត្ត​សម្លាញ់ ដូច​សព្វ​ដង។ សមាជិក​ពួក​ជំនុំ​ទាំង​អស់ ​រួម​ទាំង​បេសកជន​ផង បាន​អធិស្ឋាន​ឲ្យ​គ្រួសារ​យើង​ ​ដោយ​ទូល​សុំព្រះ​ជួយ​ព្យាបាល​ជំងឺ​របស់​ប្រពន្ធ​ខ្ញុំ មិន​តែ​ប៉ុណ្ណោះ ​យើង​ក៏​បាន​ជូន​ដំណឹង​ដល់​បង​ប្អូន​រួម​ជំនឿ​នៅ​ព្រះ​វិហារផ្សេងៗ សូម​ឲ្យ​ពួក​គេ​ជួយ​អធិស្ឋាន​ផង​ដែរ។
តាម​រយៈ​ការ​យក​ចិត្ត​ទុក​ដាក់ របស់​បង​ប្អូន​ទាំង​អស់​នេះ ​ធ្វើ​ឲ្យ​យើង​បាន​ធូរ​ស្រាល​ក្នុង​ចិត្ត​ឥត​ឧបមា។
អស្ចារ្យ​ណាស់! នៅថ្ងៃ​បន្ទាប់ យើង​បាន​ទទួល​ប្រាក់​គ្រប់​គ្រាន់​ដើម្បី​បង់​ថ្លៃ​ព្យាបាល​ឲ្យ​សាម៉េត​តាម​រយៈ​ជំនួយ​របស់​ក្រុម​បេសក​ជន ក្រុមជំនុំ និងសម្ព័ន្ធ​ភាព​គ្រូ​គង្វាល។ ​ថ្ងៃ​កំណត់​មក​ដល់ ខ្ញុំក៍​បាន​នាំ​ប្រពន្ធ​ទៅ​ជួប​ពេទ្យ​ម្ដង​ទៀត​ដើម្បី​ធ្វើ​ការ​វះ​កាត់។
យើង​ធ្វើ​ដំណើរ​តាម​ឡាន​ទីកូ​ដដែល ក្នុង​នោះ​មាន​ផ្ទុក​ឥវ៉ាន់​ខ្លះ ដែល​សាម៉េត​បាន​រៀបចំ​សម្រាប់​ប្រើ​ប្រាស់​ក្នុង​មន្ទីរ​ពេទ្យ​ (គាត​់គឺអ៊ីចឹង ទោះបី​ឈឺ​ដល់​ថ្នាក់​នេះ ក៍​នៅ​តែ​រ៉ាប់​រង​មិន​ឲ្យ​ខ្ញុំ​ពិបាក​ទៀត)។
មកដល់ពាក់កណ្ដាលផ្លូវ ខ្ញុំ​ឃើញ​សាម៉េត​មាន​ទឹក​មុខ​ភ័យ បែក​ញើស​ជោក​ថ្ងាស ធ្វើ​ឲ្យ​ខ្ញុំ​សែន​ពិបាក​ចិត្ត ក៏​សួរ​គាត់​់ដោយ​ស្រទន់​ថា  «អូន​យ៉ាង​ម៉េច​ហើយ​ហ្នឹង?»។
សាម៉េត​តប ទាំង​ខំ​ទប់​អារម្មណ៍​ផង «ខ្ញុំ​ដូច​ជា​ឈឺ​ក្នុង​ពោះ​ខ្លាំង​ជាង​មុន»។
រថយន្ត​ទីកូ​របស់​យើង​ហើរ​ទៅ​មុខ​ដូច​ស្លឹក​ស្រូវ ព្រោះ​ខ្ញុំ​បាន​ជាន់​ហ្គារ​បន្ថែម​ដោយ​ស្វ័យ​ប្រវត្តិ ភ្លាម​នោះ សាម៉េត បាន​ឧទាន​ឡើង​ដោយ​សម្លេង​ញ័រៗ​ថា ​«កុំ​លឿន​ពេក​បង! ប្រយ័ត្ន​គ្រោះ​ថ្នាក់! ជិត​ដល់​ពេទ្យ​ហើយ ​ខ្ញុំ​អាច​ទ្រាំ​បាន ​មិន​អី​ទេ»។
ខ្ញុំ​ក៏​បន្ថយ​ល្បឿន​ភ្លាម ទាំង​និយាយ​ថា «សុំ​ទោស! មក​ពីបង​បារម្ភពីអូនពេក»។
គាត់​ងក់​ក្បាល​តិចៗ ខំប្រឹង​ញញឹម​ស្ងួត អត់ធ្មត់​នឹង​ការ​ឈឺ​ចាប់ រីឯ​ខ្ញុំ​វិញ​មាន​អារម្មណ៍​ច្របូក​ច្របល់ បន់​ឲ្យ​តែ​ដល់​ពេទ្យ​ឆាប់ៗ។ 
មក​ដល់​មន្ទីរ​ពេទ្យ​ ខ្ញុំ​ដូច​ជា​ធូរ​ទ្រូង​បន្តិច។ «ជម្រាប​សួរ​លោក​ពូ! អ្នកមីង! សូម​អញ្ជើញ​ចូល​តាម​ខ្ញុំ​មក!»  នេះ​ជា​គិលានុប្បដ្ឋាកយិកា​ដដែល ដែល​យើង​បាន​ជួប​កាល​ពី​លើក​មុន។ ក្រោយ​ពី​និយាយ​រួច នាង​នាំ​យើង​ទៅ​បន្ទប់​សម្រាក បន្ទាប់​មក​ក៏​យក​សម្លៀក​បំពាក់​របស់​មន្ទីរ​ពេទ្យ​ដែល​ត្រៀមជា​ស្រេច ហុច​មក​ឲ្យ​ប្រពន្ធ​ខ្ញុំ​ហើយ​ប្រាប់​ថា ​«សូម​អ្នក​មីង​ផ្លាស់​សម្លៀក​បំពាក់​នេះ​ រួច​សម្រាក​ឲ្យ​បាន​ស្រួល​ចុះ បន្តិច​ទៀត​ ខ្ញុំ​នឹង​វាស់​ឈាម​ជូន»។
ពេល​សាម៉េត​ផ្លាស់​សម្លៀក​បំពាក់ ខ្ញុំ​រៀបចំ​ឥវ៉ាន់​ដាក់​ក្នុង​ទូ​ពេទ្យ។ ​ប្រពន្ធ​ខ្ញុំ​សម្រាក​នៅ​ល​ើគ្រែ​ប្រហែល​ដប់​នាទី ​ទើប​ឃើញ​អ្នក​គ្រូ​ពេទ្យ​ដដែល​ចូលមក ក្នុង​ដៃ​មាន​កាន់​ប្រដាប់​វាស់​ឈាម ​និងថាស​ដាក់​សីរាំង​ចាក់​ថ្នាំ​មក​ជាមួយ​ផង ​ព្រម​ទាំង​ស្រដី​ថា «អ្នក​មីង ខ្ញុំ​វាស់​ឈាម​ជូន!» ខណៈ​ពេល​អ្នក​គ្រូ​ពេទ្យ​កំពុង​វាស់​ឈាម ស្រាប់​តែ​ខ្ញុំ​ក្រឡេក​ទៅ​ឃើញ​លោក​ម៉ាថាយ ជា​បេសកជន និងប្រពន្ធ​គាត់​ឈ្មោះ​ឡូស ​ដើរ​ចូល​មក ស្របពេល​ជាមួយ​ប្អូន​ថ្លៃ​ស្រី​របស់​ខ្ញុំ​ម្នាក់​ឈ្មោះ ពៅ បានមកដល់​ដែរ ​អ្នក​ទាំង​បី​ជម្រាប​សួរ​យើង​ព្រម​គ្នា។ ពេល​នោះ​អ្នក​គ្រូ​ពេទ្យ​បាន​វាស់​ឈាម​ឲ្យ​សាម៉េត​រួច​រាល់​ល្មម អ្នក​គ្រូ​ពេទ្យ​ងាក​មក​ញញឹម​ដាក់​យើង​ទាំង​អស់​គ្នា​ដោយ​វាចា​ថា  «តង់​ស្យុង​ល្អ​ទេ សូម​កុំ​ភ័យ​អី! អ្នក​មីង​សម្រាន្ត​ផ្អៀង​ទៅ ​ខ្ញុំ​ចាក់​ថ្នាំ​ជូន»។
អ្នក​គ្រូ​ពេទ្យ​បាន​ចាក់​ថ្នាំ​ត្រង់​ត្រគាក ​រួច​ប្រាប់​សាម៉េត​ថា ​«សម្រាក​ចុះ​អ្នក​មីង! បន្តិចទៀតខ្ញុំនឹង​មក​ទទួល»។
ថា​ហើយ នាង​កាន់​សម្ភារៈ​ពេទ្យ​ដើរ​ចេញ​ទៅ។ ​អាការៈ​សាម៉េត ដូច​ជា​ធូរ​ស្រាល​បន្តិច​នៅ​ពេល​នេះ នាង​ងើប​អង្គុយ។ ​លោក​ម៉ាថាយ និងឡូស​ដើរ​ទៅ​ជិត​គាត់ ហើយ​ឡូស បាន​ចាប់​ដៃ​គាត់ និយាយ​ថា «យើង​បាន​អធិស្ឋាន​ឲ្យ​សាម៉េត​រហូត អ្នក​នឹង​ជា​សះ​ស្បើយ​ជា​មិន​ខាន»។
សាម៉េត​ឆ្លើយ​តប​ដោយ​មាន​ទឹក​មុខ​រំភើប  ​«អរ​គុណ​អ្នក​ទាំង​អស់​គ្ន​ាច្រើន​ណាស់! សូម​ព្រះ​ប្រទាន​ពរ​ដល់​អ្នក​ទាំង​អស់​គ្នា​ផង​ដែរ»។
លោក​ម៉ាថាយ​ក៏​លូក​មាត់ថា «មិនអីទេ! សូមសាម៉េត​​​កុំ​គិត​ថា​ជា​រឿង​ធំ​ដុំ​អី!»។
ពេល​នោះ ខ្ញុំ​ក៏​ដើរ​ចូល​ទៅ​កាន់​ស្មា​គាត់​ថ្នមៗ​ម្ដង​ទៀត ​ព្រម​ទាំង​និយាយ​ថា ៖ «សូមព្រះគង់ជាមួយ​អូន! យើង​រង់​ចាំ​អូន​នៅខាងក្រៅ​បន្ទប​់វះ​កាត់»។ និយាយរួចយើង​នាំ​គ្នា​អធិស្ឋាន​ម្ដង​ទៀត ដោយ​ដាក​់ដៃ​លើ​សាម៉េត​ទាំង​អស់​គ្នា។
អ្នក​គ្រូ​ពេទ្យ​បាន​នាំ​ប្រពន្ឋ​ខ្ញុំ ​ចូល​ក្នុង​បន្ទប់​វះ​កាត់ ​ហើយ​លោក​​ម៉ាថាយ ឡូស ស្រី​ពៅ និងខ្ញុំ ចាំ​នៅ​ខាង​ក្រៅ។ ​ពួក​គេ​យក​ចិត្ត​ទុក​ដាក់​ជួយ​លើក​ទឹក​ចិត្ត​ខ្ញុំ​ជាច្រើន ​ធ្វើ​ឲ្យ​ខ្ញុំ​មាន​ភាព​កក់​ក្ដៅ ប៉ុន្តែ​ក្នុង​នាម​ជា​មនុស្ស ខ្ញុំ​នៅ​តែ​មាន​ចិត្ត​បារម្ភ​ចំពោះ​សាម៉េត​ដែរ។
បន្ទាប់​ពី​យើង​បាន​រង់​ចាំ​ អស់​ពេល​ជាង​បី​ម៉ោង​ដោយ​ចិត្ត​អន្ទះ​សា ទ្វារ​បាន​បើក​ឡើង។ នុះ! លោក​វេជ្ជ​បណ្ឌិត​ចេញ​មក​ហើយ រួម​ទាំង​ក្លិន​ថ្នាំ​ពេទ្យ ភាយ​ចេញ​មក​ដែរ ខ្ញុំ​មាន​អារម្មណ៍​ភ័យ​អរៗ​រក​ថា​មិន​ត្រូវ។ គាត់​ឈប់ ហើយ​ស្រដី​ទាំង​ញញឹម​ថា ​«រួច​ហើយ មិន​អី​ទេ! គាត់​រឹង​មាំ​គួរ​ឲ្យ​សរសើរ ​បន្តិច​ទៀត គេ​យក​គាត់​ចេញ​មក​ហើយ»។ ​ខ្ញុំ ​និង​ម៉ាថាយ​ឆ្លើយ​ព្រម​គ្នា​ដោយ​ចិត្ត​រំភើប​ថា «អរ​គុណ​ច្រើន​ណាស់​លោក!» លោក​ម៉ាថាយ ទះ​ស្មា​ខ្ញុំ​ស្រាលៗ ​រួម​ទាំង​វាចា​ថា ​«អរគុណ​ព្រះ​អង្គ!»។
នៅ​ពេល​នោះ​ម៉ោង​ប្រហែល ១១ ព្រឹក។ ង៉ឺតៗ រ៉ាកៗ ​​បាន​បន្លឺ​ឡើង គឺ​ជា​សម្លេង​គ្រែ​ពេទ្យ​ដែល​សាម៉េត គេង​នៅ​លើ​នោះ កំពុង​រុញ​ចេញ​ពី​បន្ទប់​វះ​កាត់ ​ដោយ​លោក​គ្រូ​ពេទ្យ​បី​នាក់ ​និងអ្នកគ្រូ​ពេទ្យ​ម្នាក់។ ​សាម៉េត​មិន​សន្លប់​ទេ ព្រោះ​ពេទ្យ​ប្​រើវិធី​ចាក់​ថ្នាំ​ស្ពឹក​ត្រង់​ឆ្អឹង​ខ្នង​របស់​គាត់។ គាត់​បើក​ភ្នែក​ព្រឹមៗ ហើយ​យើង​ទាំង​អស់​គ្នា ក៏​ដើរ​ជាមួយ​ក្រុម​គ្រូ​ពេទ្យ​ដែល​រុញ​គ្រែ​ចូល​ដល់​បន្ទប់ ហើយ​ជួយ​លើក​សាម៉េត ​ដាក់​លើ​គ្រែ​ក្នុង​បន្ទប់​សម្រាក​វិញ។
លោក​គ្រូ​ពេទ្យ​ម្នាក់​ប្រាប់​យើង​ថា ​«គាត់​មិន​អី​ទេ! ​គ្រាន់​​តែ​អស់​កម្លាំង​ប៉ុណ្ណោះ ល្ងាច​បន្តិច ​បើ​គាត់​ដើរ​ខ្យល​់​ហើយ ​គាត់​អាច​ញុាំ​ទឹក ​និង​អាហារ​ខ្លះ​បាន» និយាយ​រួច​ក្រុម​គ្រូ​ពេទ្យ​ក​៏ដើរ​ចេញ​ទៅ។
មួយ​សន្ទុះ​ក្រោយ​មក សាម៉េត​បើក​ភ្នែក​ឡើង​សន្សឹមៗ ខំ​ប្រឹង​និយាយ ទាំង​ញញឹម​ស្ងួត​ទៅ​កាន់​លោក​ម៉ាថាយ ឡូស ​និងស្រីពៅ ដោយ​សម្លេង​តិចៗ​ថា  ​«សូម​អរគុណ​ដល់​អ្នក​ទាំង​អស់​គ្នា​ច្រើន​ហើយ»។
លោក​ម៉ាថាយ​តប​ភ្លាម​ថា  «មិន​អី​ទេ! យើងសប្បាយ​ ចិត្ត​ណាស់​ ដោយ​បាន​ជួយ​សាម៉េត និងគ្រួសារ»។
អ្នក​ស្រី​ឡូស ក៏បន្ទរ​ដោយ​ពាក្យ​ស្រទន់​ដែរ​ថា «កុំ​គួរ​សម​អី! សូម​សម្រាក​ចុះ​ឲ្យ​ឆាប់​មាន​កម្លាំង!»។
ពេល​នោះ​ប្អូន​ថ្លៃ​ស្រី ក៏​បាន​បញ្ចេញ​ពាក្យ​ស្រទន់​ដែរ​ថា ​«មែន​ហើយ! សូម​បង​សម្រាក​ឲ្យ​បាន​ស្រួល​ចុះ ដើម្បី​ឲ្យ​ឆាប់​មាន​កម្លាំង សូមកុំគិតពី​ពួក​យើង​អី!»។
សាម៉េត​ក៏​ធ្មេច​ភ្នែក​សម្ងំ​គេង។ ​មួយ​សន្ទុះ​ធំ​ក្រោយ​មក​អ្នក​ទាំង​បី​ក៏​ជម្រាប​លា​យើង​ត្រឡប់​ទៅ​ផ្ទះ​វិញ។ ក្រោយ​ពី​ពួក​គេ​ត្រឡប់​ទៅ​វិញ​អស់ ស្រាប់​តែ​សាម៉េត​ខាំ​ធ្មេញ ជ្រួញ​ចិញ្ចើម ថ្ងូរ​តិចៗ​ប្រាប់​ខ្ញុំ​ថា ឈឺ​ចាប់​ក្នុង​ពោះ​ត្រង់​កន្លែង​វះ​កាត់​ខ្លាំង​ណាស់។ ពេល​នោះ​ខ្ញុំ​ដូច​ជា​រញីរ​ញ័រ មិន​ដឹង​ជា​ត្រូវ​ធ្វើ​អ្វី​ទេ ទម្រាំ​ទប់​អារម្មណ​៍បាន ក៏​រត់​ទៅ​ប្រាប់​អ្នក​គ្រូ​ពេទ្យ​ដែល​យាម​ប្រចាំ​ការ អ្នក​គ្រូ​ពេទ្យ​ក៏​ប្រញាប់​ប្រញាល់​រៀបចំ​ថ្នាំ​ទាំង​ពោល​ថា  «មិន​អី​ទេ​លោក! ខ្ញុំ​នឹង​ចាក់​ថ្នាំ​ឲ្យ​គាត់​ឥឡូវ បន្តិច​ទៀត​គាត់​ធូរ​ហើយ»។ បន្ទាប់​ពី​ចាក់​ថ្នាំ​​បាន​ប្រហែល​ដប់​ប្រាំ​នាទី សាម៉េត​ក៍​បាត់​ឈឺ​ចាប់​បន្តិច​ម្ដងៗ ​រួចសម្ងំ​គេង​ទៅ ឯ​ខ្ញុំ​ក៏​បាន​ធូរ​ស្រាល​ក្នុង​ចិត្ត​ដែរ។
អ្នក​គ្រូ​ពេទ្យ បាន​យក​ដុំ​សាច់​ដែល​បាន​វះ​កាត់​យក​ចេញ​ពី​ក្នុង​ស្បូន​របស់​សាម៉េត​មក​បង្ហាញ យើង​ឃើញ​វា​មាន​រាង​មូល​ទំហំ​ប៉ុន​ចាន​ចង្កឹះ។
រយៈ​ពេល​បួន​ប្រាំ​ថ្ងៃ​នៅ​មន្ទីរ​ពេទ្យ មាន​គ្រួសារ​យើង ​និង​បង​ប្អូន​ប្រុស​ស្រីរួម​ជំនឿ​ជាច្រើន​នាក់ ដូច​ជា​ពួក​ជំនុំ ​គ្រូ​គង្វាល និងបេសក​ជន ខ្លះ​ជួយ​ជា​ថវិកា ខ្លះ​ជួយ​ជា​គ្រឿង​ឧបភោគ បរិភោគ ដូចជា​ម្ហូប​អាហារ ផ្លែ​ឈើ ទឹក​ដោះ​គោ​ឆៅ​ជាដើម។ ធ្វើ​ឲ្យ​យើង​គ្មាន​ខ្វះ​ខាត​អ្វី​សោះ ជា​ពិសេស​ ពួក​គេ​តែង​អធិស្ឋាន​ឲ្យ​យើង​មិន​ដែល​ខាន​ឡើយ ​ធ្វើ​ឲ្យ​ខ្ញុំ ​និង​ប្រពន្ធ ​ព្រម​ទាំង​គ្រួសារ មាន​ចិត​្តរំភើប​ឥត​ឧបមា​ចំពោះ​ព្រះ​គុណ​ដ៏​ថ្លៃ​ថ្លា ដែល​បាន​បង្ហាញ​យ៉ាង​អស្ចារ្យ​តាម​រយៈ​បង​ប្អូន​ទាំង​អស់​នេះ។
ថ្ងៃ​ទី​ប្រាំ សាម៉េតបាន​ធូរ​ស្រាល​មែន​ទែន​ហើយ ហើយ​យើង​កំពុង​រៀបចំ​ឥវ៉ាន់​ដើម្បីចេញ​ពី​មន្ទីរ​ពេទ្យ ​ស្រាប់​តែ អ្នក​គ្រូ​ពេទ្យ​ដែល​តែង​តែ​មើល​ថែ​សាម៉េត​រាល់ថ្ងៃ បាន​ដើរ​ចូល​មក ហុច​ក្រដាស​វិភាគ​ដុំ​សាច់​ឲ្យ​មក​យើង​ដោយ​ទឹក​មុខ​ញញឹម​ស្រស់​ស្រាយ ហើយ​បន្លឺ​ថា ​«សូម​អប​អរ! ​លោក​ពូ អ្នកមីង! ដុំ​សាច់​នោះ​គ្មាន​ជំងឺ​មហា​រីក​ទេ»។
យើង​អរ​ដូច​កើត​ម្ដង​ទៀត ខ្ញុំ និងសាម៉េត​បន្លឺ​ឡើងព្រម​គ្នា​ថា «អរគុណ​​ណាស់​​ អ្នក​គ្រូ​ពេទ្យ! សូមព្រះ​ប្រទាន​ពរ!»។
ខ្ញុំមើលទៅប្រពន្ធ មាន​ទឹក​មុខ​ស្រស់​បស់​ គាត់​លើក​ដៃ​ប្រទូល​ឡើង​លើ​ក្បាល ដោយ​ពោល​ពាក្យ​ថា ​«ទូល​​បង្គំ​សូម​អរ​ព្រះ​គុណ​ដល់​ទ្រង់»។
ទឹក​ភ្នែក​នៃ​ក្ដី​អំណរ​ បាន​ហូរ​កាត់​ផែន​ថ្ពាល់​របស់​សាម៉េត​រីឯ​ខ្ញុំវិញ​បាន​ជញ្ជូន​ឥវ៉ាន់​ចេញ​ពី​ពេទ្យ ដោយ​ចិត្ត​រំភើប​ឥត​ឧបមា ក៍​ចេះ​ត​ែសរសើរ​តម្កើង និងអរ​ព្រះ​គុណ​ដល់​ព្រះ​យេស៊ូវ​ជានិច្ច។ យើង​បាន​ទទួល​បទ​ពិសោធន៍​ក្នុង​ព្រះ​គុណ ដោយ​សារ​តែ​ការ​ឈឺ​ចាប់ និងទុក្ខ​លំបាក ធ្វើ​ឲ្យ​យើង​ស្គាល់​ពី​សេចក្ដី​ស្រឡាញ់​របស់​ព្រះ ដែល​បាន​ផ្ដល់​ឲ្យ​នោះ រក​អ្វី​ប្រៀប​ផ្ទឹម​ពុំ​បាន​ឡើយ។
ជាង​ដប់​ឆ្នាំ​ក្រោយ​មក ខ្ញុំ ​និង​ភរិយា ធ្វើ​ដំណើរ​កាត់​មុខ​មន្ទីរ​ពហុ​ព្យាបាល ម៉ៅ សារី យើង​ងាក​មុខ​សើច​ដាក់​គ្នា​ដោយ​មាន​ក្ដី​សង្ឃឹម។
 
លោក ​ មឿន ច័ន្ទ​ សុខា 
គ្រូគង្វាលនៃ​ព្រះវិហារ  មិត្ត​សម្លាញ់
និងជាវិចិត្រករ
 

នេះ​ជា​ផ្ទះ​ខ្ញុំ​ឬ?
«ឃូសៗ» បុប្ផា និងកេសរ ក្អកទៀតហើយ ខ្ញុំ​ស្ទុះ​ចេញ​ទៅ​យក​ទឹក​នៅ​ក្បែរ​មុង​ឲ្យ​ពួក​គេញុំា «នេះ​កូន​ញុំា​ទឹក​​បន្តិច​ទៅ!» ខ្ញុំ​និយាយ​តិចៗ ពីព្រោះ​ជា​ពេល​រំលង​អ្រធាត្រ ​គេ​ទាំង​ពីរ​នាក់​បាន​ផឹក​ទឹក​ហើយ រួច​គេង​លក់​បាត់​ទៅ។
លុះ​ព្រឹក​ឡើង សុខ សាន្ត ហើយ​និង​ខ្ញុំ​កំពុងស្ថិត​នៅ​ផ្ទះ​​បាយ ផ្ទះ​យើង​តូច គ្មាន​បន្ទប់ គឺ​មាន​តែទូ​មួយ​បាំង​ធ្វើ​ដូច​ជា​ជញ្ជាំង​បន្ទប់​គេង។
ខ្ញុំ​និយាយ​ទៅ​គាត់​ថា «យប់​មិញ បង​មាន​ឮ​បុប្ផា ​និង​កេសរ​ ក្អក​ដែរទេ?»។
ប្តី​ខ្ញុំ​ងក់​ក្បាល​ដោយ​និយាយ​តប​វិញ​ថា «ល្អ​ណាស់​ដែល​អូន​បាន​ឲ្យ​ទឹក​គេ​ផឹក!»។
ឥឡូវ​នេះ​ពួក​គេ​ទាំង​ពីរ​នាក់​ឈឺ​ទៀត​ហើយ ខ្ញុំ​មិន​អាច​ទ្រាំ​រស់​នៅ​ផ្ទះ​នេះ​បន្ត​ទៀត​ទេ វា​មិន​គ្រាន់​តែ​ក្តៅ​ទេ​ ថែម​ទាំង​មាន​ក្លិន​សំរាម​ ដែល​គេ​បោះ​ចោល​នៅ​ក្បែរ​នេះ​ទៀត។
ប្តី​ខ្ញុំ​ទុក​ចាន​នៅ​ក្នុង​ចាន​ដែក ងាក​មុខ​មក​រក​ខ្ញុំ​ទាំង​បង្កប់​នូវ​ក្តី​បារម្ភ ហើយ​និយាយ​មក​ខ្ញុំ​ថា «បង​ក៏​គិត​ដូច​អូន​ដែរ យើង​គួរ​និយាយ​ជាមួយ​ម៉ែ។ កាល​ពីម្សិល​មិញ ​គាត់​​ប្រាប់​បង​ថា បើសិន​ជា​យើង​មាន​លុយ គាត់​អាច​ឲ្យ​ដីទំហំ ​៥ម*២០ម ​មក​ឲ្យ​យើង​សង់​ផ្ទះ​នៅ​លើ​ដី​របស់​គាត់»។
ខ្ញុំ​ឆ្លើយ «តែ​យើង​អត់​មាន​លុយ​ទេ លុះ​ត្រា​យើង​ទៅ​​​​ខ្ចី​លុយ​ពី​ធនាគារ!» គាត់​តប​វិញ «ល្អ! យើង​គួរ​តែ​ទៅ​ថ្ងៃ​នេះ​តែ​ម្តង​ទៅ!» ខ្ញុំ​ឆ្លើយ «ល្អ​ណាស់​បង តោះ​យើង​ទៅ!»
ខ្ញុំ​ផ្ញើ​កូន​ទាំង​ពីរ​ជាមួយ​ម្តាយ​ក្មេក ហើយ​យើង​ទាំង​ពីរ​ជិះ​ម៉ូតូ​ទៅ​ធនាគារ។ នៅតាម​ផ្លូវ​មាន​រថយន្ត ម៉ូតូ​តូច​ធំ​បើក​បរ​ខ្វាត់​ខ្វែង បង្ក​ឲ្យ​ចរាចរ​កក​ស្ទះ។ ពន្លឺ​ព្រះ​អាទិត្យ​ជះ​កម្តៅ​មក​លើ​ផ្ទៃ​មុខ​ពួក​យើង ហើយ​មិនយូរប៉ុន្មាន យើង​ក៏​បាន​មក​ដល់​ធនាគារ។
បុគ្គលិក​ពីរ​នាក់​បាន​អញ្ជើញ​យើង ឲ្យ​អង្គុយ​នៅ​ជិត​តុ​ធំ​មួយ ម្នាក់​ក្នុង​ចំណោម​ពួក​គេបាន​សួរ​យើង​ថា លោក​ទាំង​ពីរ​ត្រូវ​ការ​ប្រាក់​កម្ចី​ ដើម្បី​សង់​ផ្ទះ​មែន​ទេ? មើល​ទៅ​គាត់​ដូច​ជា​ចង់​ជួយ​ដល់​យើង ខ្ញុំ​និយាយ​ដោយ​ញញឹម​ទៅ​កាន់​ស្វាមី​របស់​ខ្ញុំ។
បន្ទាប់​ពី​យើង​បាន​បំពេញ​ឯកសារ​មួយ​ចំនួន ​ដែល​ធនាគារ​តម្រូវ​ឲ្យ​យើង​បំពេញ បុគ្គលិក​ទាំង​ពីរ​នោះ​ក៏​ចេញ​ពី​តុ​ដែល​នៅ​ចំពោះ​យើង សំដៅ​ទៅ​កាន់​បន្ទប់​មួយ​ទៀត។
ខ្ញុំ និងស្វាមី បាន​អង្គុយ​រង​់ចាំ​ដោយ​ក្តី​សង្ឃឹម «ខ្ញុំ​ខ្សឹប​តិចៗ​ទៅ​ប្តី​របស់​ខ្ញុំ​ថា ពួក​គេ​ដូច​ជា​ចាប់​អារម្មណ៍​ក្នុង​ការ​ឲ្យ​ប្រាក់​យើង​ខ្ចី​ណាស់។ ប្តី​ខ្ញុំ​មិន​បាន​ឆ្លើយ​តបគ្រាន់​ តែ​ងក់​ក្បាល​ហាក់​ដូច​ជា យល​់ព្រម​ចំពោះ​ការ​រំពឹង​ទុក​របស់​ខ្ញុំ»។
មួយ​សន្ទុះ​ក្រោយ​មក បុគ្គលិក​ធនាគារ​ម្នាក់ បាន​ដើរ​សំដៅ​មក​ពួក​យើង ហើយ​និយាយ​ថា ​«សូម​អធ្យា​ស្រ័យ​បង​ទាំង​ពីរ ធនាគារខ្ញុំ​មិន​អាច​ធ្វើ​ការ​សម្រេច​ចិត្ត​ក្នុង​ការ​ផ្តល​់ប្រាក់​កម្ចី​ ជូន​បង​ទាំង​ពីរ​នៅ​ថ្ងៃ​នេះ​បាន​ទេ ប៉ុន្តែ​ពួក​យើង​នឹង​ទូរស័ព្ទ​ទៅ​បង​នៅថ្ងៃ​ស្អែក»។
ឮ​ដូច្នោះ ខ្ញុំ​ហាក់​ដូច​ជា​អស់​សង្ឃឹម ក៏​និយាយ​តប​ថា ​ចាស! អរគុណ​សម្រាប់សេវាកម្ម ខ្ញុំ​ប្រាកដ​ជា​រងចាំ​ទូរ​ស័ព្ទ​ពី​ប្អូន​ស្រី។ ខ្ញុំ​មើល​មុខ​ប្តី​ខ្ញុំ គាត់​មាន​ស្នាម​ញញឹម​លាយ​ជាមួយ​អារម្មណ៍​ខ្វល់​ខ្វាយ ខ្ញុំ​ក៏​បន្លឺ​សម្លេង​តិចៗ​ដោយ​ញញឹម​ថា «បង! ខ្ញុំ​ជឿ​ថា​គ្រប់​យ៉ាង​នឹង​បាន​ប្រសើរ»។
ពួក​យើង​ទាំង​ពីរ​បាន​លា​បុគ្គលិក ហើយ​ទាញ​ម៉ូតូ​ធ្វើ​ដំណើរ​មក​ផ្ទះ​វិញ។
លុះ​ព្រឹក​ថ្ងៃ​សៅរ៍ បន្ទាប់​ពី​ស្រស់​ស្រូប​អាហារ​ពេល​ព្រឹក​រួច ​ខ្ញុំ ​និងប្តី​កំពុង​អង្គុយ​នៅ​ក្បែរ​មាត់​ទ្វា​ផ្ទះ ឮ​សម្លេង​ទូរ​ស័ព្ទ​រោទ រឺុង! រឺុង! រឺុង!។ ខ្ញុំក៏​ស្ទុះ​ទៅ​លើក​ដោយ​គិត​ក្នុង​ចិត្ត​ថា វា​ប្រាកដ​ជា​ខាង​ធនាគារ​ហើយ។
«ជម្រាប​សួរ!» ខ្ញុំនិយាយ។
ខាង​ធនាគារ «ជម្រាប​សួរ​បង​ស្រី! ខ្ញុំ​សូម​ជម្រាប​ថា ​យើង​មិន​អនុញ្ញាត​ឲ្យ​ខ្ចី​តាម​ចំនួន​ ដែល​បង​បាន​ស្នើ​សុំ​ទេ យើង​អនុញ្ញាត​ត្រឹម​តែ ៥០០០ ដុល្លា​អាមេរិក​ប៉ុណ្ណោះ»។
ក្រោយ​ពី​បញ្ចប់​ការ​សន្ទនា​តាម​ទូរ​ស័ព្ទ ខ្ញុំ​មាន​អារម្មណ៍​ក្រៀម​ក្រំ​បន្តិច ព្រោះ ៥០០០ ដុល្លា មិន​គ្រប់​គ្រាន់​ដើម្បី​សង់​ផ្ទះ​មួយ​សមរម្យ​បាន​ទេ។ ខ្ញុំ និង​ស្វាមី​អង្គុយ​អធិស្ឋាន ​«ឱ​ព្រះ​អង្គ​អើយ! យើង​មាន​កូន​តូចៗ ​ពិត​ជា​ត្រូវ​ការ​មាន​ទឹក​ស្អាត ជម្រក សុវត្តិភាព ​និងបរិយា​កាស​ល្អ សូម​ជួយ​ពួក​យើង​ផង»។
ថ្ងៃ​បន្ទាប់ ខ្ញុំ​បាន​ផ្ញើ​សា​តាម​ទូរ​ស័ព្ទ​ដៃ​ ទៅ​កាន់​មិត្ត​ភក្តិ​រួម​ជំនឿ ឲ្យ​គេ​​បន្ត​អធិស្ឋាន​ឲ្យ​យើង​ ពីព្រោះ​យើង​ចង់​មាន​ផ្ទះ​ថ្មី​ផ្ទាល់​ខ្លួន​សម្រាប់​រស់​នៅ។
មួយ​សប្តាហ៍​ក្រោយ ខ្ញុំ​បាន​ទទួល​សារ​ពី​មិត្ត​សម្លាញ់​ដ៏​ល្អ​ម្នាក់ គាត់​បាន​សួរ​ខ្ញុំ​ថា៖ «លីណាត តើ​អ្នក​អាច​សង់​ផ្ទះ​បាន​ទេ បើសិន​ជា​ខ្ញុំ​ឲ្យ​អ្នក​ខ្ចី ៥០០០ ដុល្លា​ទៀត​ដោយ​អត់​មាន​យក​ការ​ប្រាក់?»
ខ្ញុំ​សប្បាយ​ចិត្ត​មែន​ទែន ហើយ​ក៏​ឆ្លើយ​តប​ថា «ចាស ប្រាកដ​ណាស់!»
ព្រលប់​ចូល​មក​ដល់ បន្ទាប់​ពី​អាហារ​ពេល​ល្ងាច ស្វាមី ​និង​ខ្ញុំ​បានប្រុងប្រៀប​និយាយ​ជាមួយ​ម្តាយ​ខ្ញុំ​អំពី​ការ​សង់​ផ្ទះ។ ខណៈនោះ គាត់​ដូច​ជា​មាន​ទឹក​មុខ​ក្រៀម ហើយ​ប្លែក​ខុស​ពី​ធម្មតា គាត់​អង្គុយ​លើ​អង្រឹង​តូច​មួយ​ដែល​ស្ថិត​នៅ​ខាង​មុខ​ទ្វារ​ផ្ទះ ដោយ​យោល​ខ្លួន​តិចៗ ចោល​ភ្នែក​សម្លឹង​ទៅ​ឆ្ងាយ ដូច​ជា​កំពុង​គិត​អ្វី​មួយ។ ឃើញ​ដូច្នេះ ពួក​យើង​ដូច​ជា​មាន​អារម្មណ៍ខ្វល​ខ្វាយ​ខ្លះ​ដែរ។
ទី​បំផុត​គាត់​បាន​បន្លឺ​សម្លេង «ម៉ែ​មិន​ឲ្យ​កូន​ឯង​សង់​ផ្ទះ​នៅ​លើ​ដី​នោះ​ទេ ពីព្រោះវា​ជា​កម្ម​សិទ្ធ​របស់​បង​ប្រុស​ឯង​ ដែល​រស់​នៅ​ប្រទេស​អាឡឺម៉ង់»។
ស្វាមី​របស់​ខ្ញុំ​និយាយ​ទៅ​កាន់​ម្តាយ​គាត់​ថា «ម៉ែ​គួរ​តែ​ប្រាប់​ខ្ញុំ​ឲ្យ​បាន​លឿន​ជាង​នេះ ដើម្បី​ឲ្យ​ខ្ញុំ​យក​ពេល​គិត​អំពី​រឿង​ទិញ​ផ្ទះ​វិញ»។
រឿង​ដែល​កំពុង​កើត​ឡើង​ដូច​ជា​មិន​សូវ​ល្អ តែ​ខ្ញុំ​នៅ​តែ​មាន​ជំនឿ​លើ​ព្រះ​ថា ទ្រង់​នឹង​មាន​មធ្យោ​បាយ​សម្រាប់​យើង ​ហើយ​យើង​បាន​សម្រេច​ចិត្ត​ទិញ​ផ្ទះ​វិញ។ នៅ​ចម្ការដូង មាន​សំណង់​ផ្ទះ​ល្វែង​ជាច្រើន​ដាក់​ថា «ផ្ទះ​លក់» យើង​បាន ​ដើរ​ទៅ​កាន់​ផ្ទះ​ល្វែង​មួយ បុគ្គលិក​ម្នាក់​បាន​យក​តារាង​តម្លៃ​សម្រាប់​ផ្ទះ​នីមួយៗ «តម្លៃ ៣០០០០ដុល្លា​ សម្រាប់​ផ្ទះ​មួយ»។ ​យើង​មិន​មាន​លុយ​គ្រប់​គ្រាន់​សម្រាប់​ផ្ទះ​នេះ​ទេ ​ដូច្នេះ អ្វី​ដែល​យើង​អាច​ធ្វើ​បាន​​គឺ អធិស្ឋាន​ទៀត។
មួយ​ខែ​ក្រោយ​មក ម្តាយ​ក្មេក​និយាយ​មក​កាន់​ខ្ញុំ​ដោយ​ញញឹម ​«ម៉ែ​ចង់​ឲ្យ​កូន​សង់​ផ្ទះ​នៅ​លើ​ដី​ ដែល​បាន​ចាក់​គ្រឹះ​រួច​ហើយ នៅ​គីឡូ​ម៉ែត្រ​លេខ​៦ ដែល​មាន​ទំហំ​ ​៥ម * ​២០ម ​ដី​នេះ​ជា​កម្ម​សិទ្ធ​ផ្ទាល់​របស់​កូន»។
ខ្ញុំ​បាន​ប្រាប់​ដំណឹង​ល្អ​នេះ​ដល់​ប្តី ដែល​កំពុង​អង្គុយ​នៅ​ ចង្ក្រាន​បាយ យើង​មាន​ភាព​រីករាយ​ជាមួយ​គ្នា ពីព្រោះ​ដី​នោះ​​ល្អ​ជាង​ដី​ដែល​ពួក​យើង​ចង់​សង់​ពីមុន។
ខ្ញុំ​ទូរ​ស័ព្ទ​ទៅ​មេ​ជាង​សំណង់ ដែល​ធ្លាប់​ជជែក​គ្នា​ពីរ​បី​ដង​ហើយ អញ្ជើញ​គាត់​ឲ្យ​មក​ជួប​ខ្ញុំ​ម្តង​ទៀត​ដើម្បី​ធ្វើ​កិច្ច​សន្យា។ នៅ​ថ្ងៃ​បន្ទាប់ ខ្ញុំ​ទូរស័ព្ទ​ទៅ​ហាង​សំណង់​ដើម្បី​ទិញ​សម្ភារៈ​មួយ​ចំនួន​ដូច​ជា​ខ្សាច់ ​ស៊ីម៉ង់តន៍ ​និង​ដែក។
មួយ​ខែ​កន្លង​ទៅ លុយ​យើង​ក៏​អស់ តែ​ផ្ទះ​នៅ​មិន​ទាន់​សង់​រួច ដូច្នេះ​យើង​ទាំង​ពីរ​ចាប់​ផ្តើម​បារម្ភ ហើយ​អធិស្ឋាន​​ក្នុង​ចិត្ត​ថា «ព្រះ​អង្គ​អើយ! សូម​ជួយ ដ្បិត​យើង​ដឹង​ថា ​ទ្រង់​មាន​គ្រប់​មធ្យោបាយ ឲ្យ​យើង​សង់​ផ្ទះ​បាន»។
មួយ​សប្តាហ៍​ក្រោយ​មក មាន​ស្ត្រី​ចំណាស់​ម្នាក់ ជា​គ្រីស្ទ​បរិស័ទ បាន​ទូរស័ព្ទ​មក​ខ្ញុំ សុំ​ទិញ​ដី​មួយ​កន្លែង​របស់​ស្វាមី​ខ្ញុំ ដែល​ស្ថិត​នៅ​ខាង​មុខ​ព្រះ​វិហារ​តូច​មួយ​នៅភូមិ​សែន​សុខ។ វា​មាន​ទំហំ ៧ម x ១២ម ជា​ដី​ដែល​យើង​ស្ទើរ​តែ​ភ្លេច​ថា​អាច​មាន​គេ​ទិញ។ យើង​បាន​លក់​ក្នុង​តម្លៃ​មួយ​សមរម្យ ពីព្រោះ​ជា​តំបន់​ដែល​គេ​ទើប​តែ​អភិវឌ្ឍ។
យើង​បាន​ធ្វើ​កិច្ច​សន្យា​លក់​ដី​នោះ ទៅ​ឲ្យ​ព្រះ​វិហារ។ នៅ​ទី​បំផុត​ផ្ទះ​យើង​បាន​សង​់រួច​ជា​ស្ថាពរ វា​មាន​ទំហំ​ធំ ​ហើយ​រឹង​មាំ ដែល​យើង​អាច​សង់​បន្ថែម ២ ទៅ ៣ ជាន់ មាន​ចង្ក្រាន​បាយ​ទូលាយ និងបង្អួច​ធំៗ។
អគុណ​ព្រះ​ជាម្ចាស់ ដែល​បាន​ផ្តល់​ក្តី​ស្រឡាញ់​ដល់​យើង​តាម​រយៈ​ម្តាយ​ក្មេក បង​ប្រុស និងមិត្ត​សម្លាញ់​ខ្ញុំ៕
នៅ​ថ្ងៃ​រើ​ផ្ទះ​មក​លំនៅ​ថ្មី យើង​មិន​ចាំចាប់​ត្រូវ​ការ​ឡាន​ដឹក​ទំនិញ​ទេ ពីព្រោះ​សម្ភារៈ​ដែល​យើង​មាន មិន​ច្រើន​ទេ​គ្រាន់​តែ​យក​តុ កៅអី​បី កង្ហា ពូក... គឺអស់ហើយ។

ស្រឡាញ់​ដល់​ម្លេ៉ះ
សេរី និងខ្ញុំ​ភ័យ​ខ្លាច ហើយ​បារម្ភ​ជាខ្្លាំង ខណៈ​េពល​មក​ដល់​ផ្ទះ​ម្តាយ​ឪពុក​​ខ្ញុំ ខ្ញុំ​នឹក​ភ្នក​ក្នុង​ចិត្ត​ថា «ហុឺ! មិន​ដឹង​ជា​គាត់​ដឹង​ថា​ខ្ញុំ និងសេរី ស្រឡាញ់​គ្នា​ខ្លាំង េហីយ​ព្រម​អនុញ្ញាត​ឲ្យ​យើង​រៀប​ការ​ឬ​អត់» ខ្ញុំ​ពិត​ជា​ចង់​បាន​ការ​គាំទ្រ ​ការ​អនុញ្ញាត និងការ​ជូន​ពរ​ពី​ម្តាយ​ឪពុក​ខ្ញុំ​ណាស់។
េយីង​បាន​ក្រោក​ឈរ​ឡើង​មុន​គាត់ ខ្ញុំ​ចាប់​ផ្តើម​និយាយ​​ថា «មែ៉​អើយ! សេរី និងខ្ញុំ​បាន​សម្រេច​ចិត្ត​រៀបការ​ហើយ សូម​ម៉ែ​អនុញ្ញាត និងគាំទ្រ​ពួក​យើង​ផង»។
«មិន​បាន មិន​បាន មិន​បាន​ជា​ដាច់​ខាត េបី​ឯង​រៀប​ការ​ជាមួយ​ស្រី​ហ្នឹង េយីង​មិន​ទទួល​ស្គាល់ និងមិន​ ទៅ​ចូល​រួម​ទេ» នេះ​ជា​សម្តី​ម្តាយ​ខ្ញុំ។ «ម៉ែ! សូម​មេត្តា​ផង! ដ្បិត​យើង​ស្រឡាញ់​គ្នា​ណាស់» «យើង​ខំ​ឲ្យ​ឯង រៀន​សូត្រ​បាន​ខ្ពស់ ​ខ្វះ​អីស្រី កូន​គេ​អ្នក​មាន​ទ្រព្យ​សម្បត្តិ និង​ចំណេះ​វិជ្ជា ហេតុ​អ្វី​មក​ជ្រើស​រើស​កូន​យួន រស់​នៅ​តំបន់​អនា​ធិបតេយ្យ​ដូច្នេះ» គាត់បន្តដោយ លើក​ពី​ស្ថាន​ភាព​ក្រុម​គ្រួសារ និង​ចំណេះ​វិជ្ជា​របស់​សេរី​ដោយ​និយាយ​កាន់​តែ​ឮឡើងៗ។
ខ្ញុំ​បាន​សួរ​គាត់​វិញ​ថា «ពេល​ប៉ា​ស្រឡាញ់ និង​ចង់​រៀប​ការ​ជាមួយ​ម៉ែ  តើ​ពេល​នោះ​ដោយ​សារ​តែ​ម៉ែ​មាន​ចំណុច​ល្អ​ឥត​ខ្ចោះ ឬ​ដោយ​សារ​អ្វី?» ខ្ញុំ​បានបន្តថា ​«ឧទាហរណ៍​​ ​សេរី​ជា​កូន​យួន មាន​ចរិត​មិន​ល្អ និង​មាន​ចំណុច​ខ្សោយ​ជា​ច្រើន តែ​នាង​ជា​អ្នក​មាន​ និង​ជា ​អនិក​ជនមក​ពី​​អាមេរិក តើ​ម៉ែ​នឹង​គិត​យ៉ាង​ណា?»
ម្តាយ​ខ្ញុំ​តែង​មាន​ក្តី​ស្រមៃ​ចង់​ឲ្យ​ខ្ញុំ​រៀប​ការ និង​ទៅ​រស់​នៅ​ប្រទេស​ក្រៅ ជាពិសេស​សហរដ្ឋ​អាមេរិក។ ទោះជា​ខ្ញុំ​អង្វរ​គាត់ ​និង​ប្រាប់​ហេតុ​ផល ក៏​គាត់​មិន​ព្រម​ស្តាប់ ហើយ​មិន​អាច​ប្តូរ​ការ​សម្រេច​ចិត្ត​របស់​គាត់​បាន​ដែរ។
ដោយ​ទឹក​មុខ​អស់​សង្ឃឹម និងមាន​សម្ពាធ​ជាខ្លាំង សេរី​មិន​និយាយ​អ្វីទាំង​អស់ តែ​នាង​ខំ​ទប់តំណក់​ទឹក​ភ្នែក​ដែល​ហៀប​នឹង​ហូរវិញ។ សេរី​ស្រឡាញ់ ​និង​ស្តាប់​បង្គាប់​ព្រះ ​និង​ជា​កូន​ដែល​ស្តាប់​បង្កាប់​ម្តាយ​ឪពុក ​ជាកូន​ខ្មែរ​កាត់​ ចិន សម្បុរ​ ស ែភ្នក​តឹង ​រស់​នៅ​ក្នុង​ក្រុម​គ្រួសារ​ដែល​មាន​ជីវ​ភាព​ក្រីក្រ នៅ​ក្នុង​សហគមន៍​ក្រី​ក្រ​មួយ។
ខ្ញុំ​​ស្គាល់​នាង នៅ​ពេល​ខ្ញុំ​ចូល​បម្រើ​ការងារ​នៅ​អង្គការ​មួយ ក្នុង​តួ​នាទី​ជា​អ្នក​សម្រប​សម្រួល​កម្ម​វិធី​ ចំណែក​នាង ​ជា​អ្នក​សម្រប​សម្រួល​កម្ម​វិធី​បង​ធម៌​កម្ពុជា ែដល​ពេល​នេាះ​ខ្ញុំ​ជា​បុគ្គលិក​ថ្មី។ ឃើញ​ពី​អាកប្ប​កិរិយា និង​ជីវិត​ខាង​ព្រលឹង​វិញ្ញាណ​របស់​នាង ធ្វើ​ឲ្យ​ខ្ញុំ​បាក់​ចិត្ត​លួច​ស្រឡាញ់​នាង។
ថ្ងៃ​មួយ បន្ទាប់​ពី​ដំណើរ​កំសាន្ត​ទៅ​េលង​ផ្ទះ​បុគ្គលិក​ម្នាក់ ​រួម​ជាមួយ​បុគ្គលិក​ផ្សេង​ទៀត ចិត្ត​ខ្ញុំ​នៅ​មិន​សុខ​មាន​អារម្មណ៍​អន្ទះ​សា ចង់​សារ​ភាព​ប្រាប់​នាង​ពី​ដួង​ចិត្ត​ខ្ញុំ។
ខ្ញុំ​ក៏​បាន​ផ្ញេី​សារ​តាម​ទូរ​សព្ទ​ដៃ​ទៅ​នាង ដោយ​សរសេរ​ថា ​«សួស្តី​សេរី! ខ្ញុំ​រីក​រាយ​ណាស់​ដែល​បាន​ដើរ​លេង​ជាមួយ​គ្នា ខ្ញុំ​នឹក​នាង និងចង់​សារ​ភាព​រឿង​មួយ»។ នាង​មិន​យល់​ពី​អត្ថន័យ ក៏​ទូរ​ស័ព្ទ​មក​វិញ ពេលនោះ ខ្ញុំ​ភ័យ​ជា​ខ្លាំង​បន្ទាប់​ពី​លើក​ទូរស័ព្ទ ខ្ញុំ​មិន​អាច​និយាយ​សូម្បី​តែ​មួយ​ម៉ាត់ ​េពល​ឮ​នាង​និយាយ «អាឡូ! អាឡូ! មករា» ខ្ញុំ​បាន​ណាត់​ជួប​នាង ​និងបាន​សារភាព​ប្រាប់​ដោយ​ផ្ទាល់​មាត់​ជាមួយ​បាច់​ផ្កា​មួយ​បាច់ នាង​ក៏​ថា «យល់​ព្រម»។
ទោះ​ជា​ដឹង​ថា​មាន​ឧបសគ្គ​ជាច្រើន ដូច​ជាការ​ជំទាស់​ពី​ម្តាយ​ឪពុក ខ្វះ​ខាត​ថវិកា​រៀបការ ក៏​យើង​នៅ​តែ​ស្រឡាញ់​​​​​គ្នា ចំណាយ​ពេល​ស្គាល់​ចិត្ត​គ្នា​ទៅ​វិញ​ទៅ​មក ដូច​ជា​ខ្ញុំ​បាន​​នាំបង​ប្អូន​ស្រី​ខ្ញុំ​ទៅ​េលង​ផ្ទះ​នាង ជា​ពិសេស​នោះ គឺ​ការ​អធិស្ឋាន​ជាមួយ​គ្នា អស់​រយៈ​េពល​មួយ​ឆ្នាំ ស្រាប់​តែ​ការ​មួយ​បាន​កើត​ឡើង។
ម្ចាស់​ជំនួយ​របស់​អង្គការ​យើង បាន​អញ្ជើញ​សេរីឲ្យ​ទៅ​​​បន្ត​ការ​សិក្សា​នៅ​ប្រទេសដិន​ម៉ាក រយៈ​ពេល​៣ែខ ែដល​ជា​សុបិន និងសំណូម​ពរ​អធិស្ឋាន​របស់​នាង​​ ជា​យូរ​មក​ហើយ​ដោយ​ការ​នឹក​រលឹក​គ្នា​ជា​ខ្លាំង េយីង​តែង​តែ​ណាត់​ជួប​គ្នា​តាម​រយៈ​ទូរស័ព្ទ និង​សារអេឡិច​ត្រូ​និក​ទៅ​វិញ​ទៅ​មក។​េពល​នោះ​ ជា​ពេល​ដែល​ធ្វើ​ឲ្យ​យើង​ទាំង​ពីរ​នឹក​គ្នា​ជាខ្លាំង ដែល​ជា​អារម្មណ៍​មួយ​មិន​អាច​បំភ្លេច​បាន។
តាម​រយៈ​ការ​ប្រាប់​ពី​សកម្ម​ភាព​សិក្សា ការ​រស់​នៅ និងការ​បង្ហាញ​រូប​ថត​របស់​សេរីដល់​ម្តាយ​ឪពុក​ខ្ញុំ េធ្វី​ឲ្យ​ពួក​គាត់ ​មើល​ឃើញ​ពី​គុណ​សម្បត្តិ​របស់​សេរី។ នេះ​ជា​សញ្ញា​​វិជ្ជ​មានមួយ​សម្រាប់​ពួក​យើង ព្រោះ​ពួក​គាត់​បាន​សួរ​នាំ​ខ្ញុំ​ពីសុខ​ទុក្ខ​របស់​សេរី «តើ​នាង​ទៅ​រៀន​រយៈ​ពេល​ប៉ុន្មាន​ខែ? ​តើ​ត្រឡប់​មក​វិញ​ពេល​ណា?»។
ដោយ​ដឹង​ច្បាស់​ថា ​ក្រោយ​រៀប​ការ ​យើង​មិន​អាច​រស់​នៅ​ជាមួយ​ម្តាយ​ឪពុក​បាន ខ្ញុំ​ក៏សម្រេច​ចិត្ត​ទិញផ្ទះ​តូច មួយ​ដោយ​បាន​ចែក​ចាយ​គំនិត​នេះ​ជាមួយ​សេរី តាម​ទូរ​ស័ព្ទ ​«អាឡូ! ​អូន​សុខ​សប្បាយ​ទេ?» ខ្ញុំ​និយាយ​ខ្សឹបៗ។ ​«ចាស! ​អូន​សុខ​សប្បាយ​ទេ! ចុះ​បង ​និងក្រុម​គ្រួសារ​សុខ​សប្បាយ​ទេ?» បន្ទាប់​ពី​ការ​សន្ទនា​អស់​រយៈ​ពេលជិត ​មួយ​ម៉ោង​មក «ែអ្ហម» ខ្ញុំ​បាន​សម្រួល​បំពង់​ក ហើយ​បាន​និយាយ​ពី​គោល​បំណង​របស់​ខ្ញុំ​ ក្នុង​ការ​ចង់​ទិញ​ផ្ទះ «បង​បាន​រក​ឃើញ​ផ្ទះ​មួយ​ដែល​មាន​តម្លៃ​សមរម្យ និង​ស្ថិត​នៅ​ព្រែក​ឯង ​ចម្ងាយ១០គីឡូ​ម៉ែត្រ​ពី​កន្លែង​ធ្វើ​ការ​របស់​យើង តើ​អូន​យល់​យ៉ាង​ណា? ​ស្ងាត់​បន្តិច នាង​​ឆ្លើយ​តប​ដោយ​អំណរ​ថា «អូន​ជឿ ​និង​ទុក​ចិត្ត​ចំពោះ​ការ​សម្រេច​ចិត្ត​របស់​បង»។
ខ្ញុំ​មិន​មាន​លុយ​ច្រើន​ទេ ហើយ​លុយ​ដែល​មាន​ជាប្រាក់​ សន្សំ​របស់​យើង​ទាំង​ពីរ​បម្រុង​សម្រាប់​រៀប​ការ ខ្ញុំ​បាន​សម្រេច​ចិត្ត​លក់​រថយន្ត​កាមរី​តូច​មួយ​ពណ៌​ស ​ដែល​ជា​ទី​ស្រឡាញ់ និងជា​រថយន្ត​ដំបូង​ផង នៅ​តែ​មិន​គ្រប់​សម្រាប់​ជួស​ជុល លាប​ថ្នាំ និងធ្វើ​របង។ អ្នក​ខ្លះ​បាន​និយាយ​បង្អាក់​កំុ​ឲ្យ​ខ្ញុំ​ទិញ​ផ្ទះ​នោះ ​ជា​ពិសេស ម្តាយ និងមីង​របស់​សេរី ​ព្រោះ​គាត់​ចង់​ឲ្យ​យើង​រស់​នៅ​ជាមួយ​គាត់។ ខ្ញុំ​សម្រេច​ ចិត្ត​និយាយ​ប្រាប់​និមិត្ត និងអ្នក​ដឹកនាំ​នៅ​កន្លែង​ធ្វើ​ការ​ពី​ការ​តាំង​ចិត្ត​របស់​ខ្ញុំ​ ក្នុង​ការ​ចង់​រស់​នៅ​តែ​ពីរ​នាក់។ «ខ្ញុំ​គាំ​ទ្រ​គំនិត​របស់​មករា» ​ជា​សម្តី​ខ្សឹបៗ​របស់​លោក​គ្រូ​ម្នាក់ ហើយ​គាត់​យល់​ព្រម​ឲ្យ​ខ្ញុំ​ខ្ចី​លុយ តាម​ចំនួន​ដែល​ខ្ញុំ​ត្រូវ​ការ ​នេះ​ជា​ការ​អស្ចារ្យ​ណាស់​មក​ពី​ព្រះ។
នៅ​ម៉ោង ៩ៈ២០ នាទី​ព្រឹក​ថ្ងៃ​ទី១៧ ែខធ្នូ ​ឆ្នាំ២០១០ សេរី​បាន​មក​ដល់​អាកាស​យាន្ត​ដ្ឋាន​ភ្នំពេញ ហើយ​គួរ​ឲ្យ​រំភើប​បំផុត​នោះ គឺ​ម្តាយ​ឪពុក​ខ្ញុំ​បាន​ទៅ​ទទួល​នាង​ដែរ។ ពេល​ត្រឡប់​មក​ដល់​ផ្ទះ​ថ្មី​របស់​យើង ​ជាមួយ​ក្រុម​គ្រួសារ​ខ្ញុំ​ផង ម្តាយ​ខ្ញុំ​ហាក់​ដូច​ជា​សម្តែង​អារម្មណ៍​សប្បាយ​រីក​រាយ ​ដោយ​និយាយ​ជាមួយ​សេរី «សេរី​ទៅ​នោះ​រងា​ទេ? ​េមីល​ទៅ​ដូច​ជា​ស្អាត និង​ស​ជាង​មុន» សេរី​បាន​តប​វិញ​ដោយ​ទឹក​មុខ​អៀន​ប្រៀន​ថា «ចាស រងា​ណាស់! ​អរគុណ!»
ដោយ​ឃើញ​សញ្ញា​វិជ្ជមាន ខ្ញុំ​បាន​នាំ​សេរី​ទៅ​សួរ​សុខ​ទុក្ខ​ម្តាយ​ឪពុក​ខ្ញុំ េដាយ​មាន​អំណោយ​ដែល​នាង​បាន​ទិញ​ពី​ប្រទេស​ដិន​ម៉ាក ធ្វើ​ឲ្យ​ពួក​គាត់​សប្បាយ​ចិត្ត​ជាខ្លាំង។ ឆ្លៀត​ពេល​នោះ ខ្ញុំ​ចាប់​ផ្តើម​សុំ​ការ​អនុញ្ញាត​គាត់​ម្តង​ទៀត​ចំពោះ​ការ​រៀប​អាពាហ៍​ពិពាហ៍​របស់​យើង «ម៉ែ! ប៉ា! សូម​យល់​ព្រម​ឲ្យ​យើង​រៀប​ការ​ផង េយីង​ចង់​ឲ្យ​លោក​ទាំង​ពីរ​ប្រសិទ្ធិ​ពរ​ជ័យ​ដល់​យើង​ក្នុង​ពិធី​នោះ»។ 
«មិន​អី​ទេ!» គាត់​ឆ្លើយ​តប​ទាំង​ស្ទាក់​ស្ទើរ​​។
នៅ​ថ្ងៃ​ទី៦ ែខមករា ឆ្នាំ២០១១ ជាថ្ងៃ​ដ៏​អស្ចារ្យ និង
​រីក​រាយ​បំផុត គឺ​ជា​ថ្ងៃ​រៀបការ​របស់​ខ្ញុំ​ក្រោម​សម្លេង​ភ្លេង​ការ​ដ៏​អឺង​កង និងភ្ញៀវ​កុះ​ករ រួម​ជាមួយ​អ្នក​ផ្លូវ​ចៅ​មហា​ដែល​មាន​សំនួន​វោហារ និងលោក​មេ​បា​ដ៏​ស្រស់​សង្ហា ព្រម​ទាំង​មាន​គ្រូ​ផ្សំ​ផ្គុំ រួម​ទាំង​បង​ប្អូន​ស្រី​ប្រុស និងមិត្ត​ភក្តិ​ជាច្រើន ​បាន​ចូល​រួម​យ៉ាង​អធិក​អធម ​ក្នុង​អាពាហ៍​ពិពាហ៍​ក្នុង​ព្រះ​អម្ចាស់ ដោយ​ប្រព្រឹត្ត​ទៅ​នៅ​ព្រះ​វិហារ​របស់​សេរី ដែល​មាន​ក្រុម​ជំនំុ​ភាគ​ច្រើន​បាន​ចូល​រួម ព្រម​ទាំង​ញាតិ​មិត្ត​ជិត​ស្និទ្ធ​ជាច្រើន​មិន​មែន​ជា​គ្រីស្ទ​បរិស័ទ​ផង​ដែរ។
ទោះ​បី​នឿយ​ហត់​បន្តិច តែ​ខ្ញុំ​មិន​អាច​បំភ្លេច​អារម្មណ៍​នៅ​ពេល​នោះ ជាពិសេស​នៅ​ពេល​ខ្ញុំ​ឃើញ​ម្តាយ​ឪពុក​ខ្ញុំ​យំ​ដោយ​រំភើប ក្នុង​ពេល​ធ្វើ​ពិធី​លាង​ជើង គ្រប់​គ្នា​រលីង​រលោង ខ្លះ​យំ រួម​ទាំង​សេរី​ផង ធ្វើ​ឲ្យ​ខ្ញុំ​ស្ទើរ​ទប់​ទឹក​ភ្នែក​មិន​បាន។
ពិធី​បាន​បញ្ចប់​ទៅ​នៅ​ល្ងាច​ថ្ងៃ​ដដែល ប្រកប​ដោយ​ភាព​សប្បាយ​រីករាយ និងជាទីបន្ទាល់មួយដល់ម្តាយឪពុក ​ព្រម​ទាំង​សាច់​ញាតិ ទាំង​សង​ខាងផង។
 
 លោក ​ អ៊ុន មករា 
បុគ្គលិកអង្គការ  អភិវឌ្ឍសេដ្ឋកិច្ចភូមិ​យើង​​​(Develop our Village Economy)
 

ជួយផង! ជួយ​ផង!
«រ៉ឺង... រ៉ឺង...» ខ្ញុំ​​ស្ទុះ​ទៅ​លើក​​ទូរ​ស័ព្ទ​យ៉ាង​ប្រញាប់​ទាំង​គិត​ក្នុង​ចិត្ត​ថា ប្រាកដ​ជា​ទូរ​ស័ព្ទ​របស់ប្រពន្ធ​ខ្ញុំ​ហើយ​ពីព្រោះយើង​ទន្ទឹង​រង់​ចាំថ្ងៃកំណើត​កូន​ទីពីរ​របស់​យើង។
«រ៉េនី! តើ​អូន​មែន​ទេ?» ខ្ញុំ​​សួរបន្ថែមទៀត​ ពីព្រោះខ្ញុំ​ឮ​សម្លេង​ដូច​ជា​មនុស្ស​ម្នាក់​កំពុង​ថ្ងូរ​ ដោយ​ការឈឺ​ចាប់​ «អូន! តើ​អូន​នៅ​​ឯ​ណា​ហ្នឹង?» ខ្ញុំ​​ស្រែក​ទាំងស្លន់​ស្លោ​។
​រ៉េនី​ឆ្លើយដោយសម្លេង​ខ្សាវៗថា «ខ្ញុំ​ពិត​ជា​ត្រូវ​ការ​បង​​ឥឡូវ​នេះ» ស្រាប់​តែ​ពេល​នោះ ​ទូរសព្ទ័​ដាច់ឈិប។ ខ្ញុំ​ភ័យ​​ស្រឡាំង​កាំង ​ប្រញាប់​ប្រញាល់​ជិះ​ម៉ូតូ​មក​ផ្ទះ​យ៉ាង​លឿន ​ដោយ​មិន​បាន​សុំ​ការ​អនុញ្ញាត​ពី​ប្រធាន​ឡើយ។
ពេល​ខ្ញុំ​បាន​មក​ដល់​ផ្ទះ ខ្ញុំ​ឃើញ​ទឹក​មុខ​រ៉េនី​ពោរ​ពេញ​ទៅ​ដោយ​ការ​ឈឺចាប់ ដេក​ដួល​នៅ​លើ​ឥដ្ឋ ​ខ្ញុំ​ស្រែកភ្លាត់​សម្លេងថា «ស្លាប់​ហើយ​ អូន!» ទាំង​​ស្ទុះ​ទៅ​លើកគ្រាហ៍​នាង​ឡើង។
រ៉េនី​និយាយ​តិចៗ «បង​ខ្ញុំ​ឈឺ​ណាស់! ខ្ញុំ​ស្លាប់​ឥឡូវ​ហ្នឹង​ហើយ!»។ ខ្ញុំ​បាន​នឹក​ចាំ​ពី​កំណើត​កូន​ប្រុស​ទីមួយ​របស់​យើង គឺ​ដានីញ៉ែល។ រ៉េនី​ឈឺ​ចុក​ចាប់​ជា​ខ្លាំង នាង​ត្រូវ​​ទទួល​ការ​វះ​កាត់ ដោយ​ព្រោះ​ស្ថាន​ភាព​កូន​ក្នុង​ផ្ទៃ។
ខ្ញុំ​ដឹកនាងទៅ​មន្ទីរ​ពេទ្យ​កាល់​ម៉ែត ​ដែល​មាន​ចម្ងាយ​ប្រហែល​ជា៣០នាទី ​ពី​ផ្ទះ​របស់​យើង។ ចរាចរណ៍មាន​ការ​កក​ស្ទះ​ជាខ្លាំង ធ្វើ​ឲ្យ​យើង​ជាប់​គាំង​នៅ​កណ្តាល​ចំណោម​ឡាន និងម៉ូតូ ​អស់​រយៈ​ពេល​ជិត២០​នាទី ​ហើយ​ធុំ​ក្លិន​ឈ្ងៀម​​ផ្សែង។
«លឿន​ឡើងៗ!» នាងយំ ហើយ​ស្រែក​ឡើង​ថា «សុំ​នរណា​ម្នាក់​ជួយ​ខ្ញុំ​ផង!»
គ្រប់​គ្នា​បាន​ចៀស​ផ្លូវ​ឲ្យ​យើង​ទៅ ទាំង​លំបាក​នៅ​ក្នុង​ស្ថាន​ភាព​ចរាចរ​ណ៍កក​ស្ទះ សម្លេង​របស់​អ្នក​ដំណើរ​ម្នាក់​ ដែល​ស្ថិត​នៅ​ក្នុង​ចរាចរ​កក​ស្ទះ​នោះ ស្រែក​ឡើង​ថា «សូម​ឲ្យគាត់​ទៅ​ផង!»។
ពេល​យើង​មក​ដល់​មន្ទីរ​ពេទ្យ គេ​បាន​ដាក់​នាង​លើ​គ្រែ​មាន​កង់ រួច​រុញ​ចូល​ក្នុង​បន្ទប់​សង្គ្រោះ​បន្ទាន់​យ៉ាង​ប្រញាប់ ​​អ្នក​គ្រូ​ពេទ្យ​ងាកមក​ប្រាប់​ឲ្យ​ខ្ញុំ​អង្គុយ​រង់​ចាំ​ នៅ​ក្រៅ​បន្ទប់​សង្គ្រោះ​បន្ទាន់។ ខ្ញុំ​ព្រួយ​បារម្ភ​ជាខ្លាំង ចុង​ដៃ​ចុង​ជើង​ត្រជាក់​ដូច​ទឹក​កក។ «អូយ! អូយ! ខ្ញុំ​ឈឺ​ណាស់! ខ្ញុំ​ឈឺ​ណាស់! ​ជួយ​ខ្ញុំ​ផង!» នេះ​ជា​សម្លេង​របស់​រ៉េនី​ចេញ​ពី ​ក្នុង​បន្ទប់​សង្គ្រោះ​បន្ទាន់។
អស់​ពេល​ប្រហែល​៣០នាទី ខ្ញុំ​ឃើញ​អ្នក​គ្រូ​ទេព្យ​ដើរ​ចេញ​ពី​បន្ទប់​សង្គ្រោះ​បន្ទាន់ មាន​ទាំង​ប្រឡាក់​ឈាម ធ្វើ​ឲ្យ​ខ្ញុំ​រឹត​តែ​ស្លុត​ជាខ្លាំង។ អ្នក​គ្រូ​ពេទ្យ​ប្រាប់​ខ្ញុំ​ថា នាង​បែក​ទឹក​ភ្លោះ ហើយ​ទឹក​ភ្លោះ​នេះ​ចេះ​តែ​ហូរ ដូច្នេះដើម្បី​សុវត្ថិភាព​របស់​ម្តាយ និង​ទារក នាង​ត្រូវ​តែ​ស្នាក់​នៅ​មន្ទីរ​ពេទ្យ។
អ្នក​គ្រូ​ពេទ្យ​និយាយ​ទៀត​ថា «នាងធ្លាប់​មាន​បញ្ហា​កាល​ពី​កំណើត​កូន​ទីមួយ ហើយ​លើក​នេះ នាងមិន​អាច​ផ្តល់​កំណើត​កូន​ទី​ពីរ តាម​បែប​ធម្ម​ជាតិ​បានទេ»​
ពេល​ដើរ​ចេញ​ពី​បន្ទប់​សង្គ្រោះ​បន្ទាន់ គេ​ប្រាប់​ឲ្យ​យើង​ទៅ​ស្នាក់​នៅ​អាគារ​អ្នក​ជំងឺ​ជាន់​ទីពីរ។ រេ៉នី​យំ ​ពីព្រោះ​ឈឺ​ខ្លាំង​ពេក ខណៈ​ពេល​ដើរ​ឆ្ពោះ​ទៅ​កាន់​បន្ទប់។
រ៉េនី​សម្លឹង​មក​ខ្ញុំ ​និយាយ​ខ្សាវៗ​ថា «ខ្ញុំ​ចង់​ចាំ​បន្តិច​សិន បើសិន​ជា​គ្មាន​ជម្រើស​ក្រៅ​ពី​ការ​វះ​កាត់»។ ​នាង​ដក​ដង្ហើម​វែងៗថ្ងូរ​ទាំង​ឈឺ​ចាប់ រួច​និយាយ​ថា ​«ខ្ញុំ​គិត​​ថា ខ្ញុំ​អាច​ផ្តល់​កំណើត​ឲ្យ​កូន​នេះ​​ តាម​បែប​ធម្មជាតិ​បាន»
ខ្ញុំ​ព្យាយាម​យល់​ពី​ក្រសែ​ភ្នែក​គាត់ ក៏​យល់​ព្រមតាម​នាង​រួច​ខ្ញុំ​ប្រាប់គ្រូ​ពេទ្យថា «យើងមិន​ចង់​វះ​កាត់​ភ្លាមៗ​នោះ​ទេ»​។ បាន​ប្រហែល​ជា​ពីរបី​ម៉ោង គេ​មក​ប្រាប់​ខ្ញុំ ឲ្យ​យក​ប្រពន្ធ​ទៅ​ជួប​អ្នក​គ្រូ​ពេទ្យ។ អ្នក​គ្រូ​ពេទ្យ​បាន​សួរ​ថា «តើ​សម្រេច​ចិត្ត​យ៉ាង​ណា​ហើយ​ពី​រឿង​វះ​កាត់​នោះ?»។
ពេល​ឮ​អ្នក​គ្រូពេទ្យ​សួរ​ប្រពន្ធ​ខ្ញុំ​ដូច្នេះ បេះ​ដូង​ខ្ញុំ​លោត​ញាប់​ឡើងៗ ​ដុក​ដាក់​ៗ «ខ្ញុំ​មិន​ទាន់​ចង់​ទេ​ អ្នក​គ្រូពេទ្យ» រ៉េនី ឆ្លើយ​ដោយ​ទឹក​មុខ​ឈឺ​ចាប់។ រ៉េនី​បាន​សុំ​អ្នក​គ្រូ​ពេទ្យ​ថា «តើ​ខ្ញុំ​អាច​សុំ​ពន្យារ​ពេល​បន្តិច​សិន​បាន​ឬ​ទេ?»
អ្នក​គ្រូ​ពេទ្យ​តប​ថា «ខ្ញុំ​មិន​អាច​ធានា​បាន​ទេ ប៉ុន្តែ​​​ចាំ​ខ្ញុំ​មើល​អេកូ​សិន ថា​តើ​កូន និងទឹក​ភ្លោះ​ នៅ​ល្អ​ឬ​អត់»​
រ៉េនី​ដាក់​ក្បាល​លើ​ស្មា​ខ្ញុំ ខ្ញុំក៏​គ្រាហ៍​គាត់​ទៅ​បន្ទប់​មើល​អេកូ។ ប្រហែល១៥នាទី​ក្រោយ​មក ​យើង​ទទួល​លទ្ធ​ផល​ថា ទារក និងទឹក​ភ្លោះ ​មិន​មាន​បញ្ហា​ទេ។
អ្នក​គ្រូ​ពេទ្យ​និយាយ​ថា «អូន​ឯង​ អាច​រង់​ចាំ​ពីរ​បី​ម៉ោង​ទៀត​បាន តែ​គួរ​ដើរ​ចុះ​ឡើងៗ​ ឲ្យ​បាន​ច្រើន​ដង ធ្វើ​អ៊ីចឹង ជួយ​ឲ្យ​កូន​ឆាប់​កើត»។ ខ្ញុំ​គ្រា​ហ៍គាត់​ដើរ​ចុះ​ឡើង​ជាច្រើន​ដង នៅ​មុខ​បន្ទប់​យើង ហើយ​ទឹក​ភ្លោះ​ចេះ​តែ​ហូរ​មិន​ឈប់។ ​យើង​រង់​ចាំ​រយៈ​ពេល​ជា​ច្រើន​ម៉ោង តែ​មិន​ឃើញ​មាន​សញ្ញា​ល្អ​ណា​មួយ​កើត​ឡើង​សោះ។
ដល់​ស្អែក​ឡើង យើង​ប្រញាប់​ទៅ​ជួប​អ្នក​គ្រូ​ពេទ្យ ​គាត់​បាន​សួរ​ថា «យ៉ាង​ម៉េច​ហើយ​រ៉េនី?» រ៉េនី​ឆ្លើយ​ទាំង​​ទឹក​មុខ​​​ឈឺ​ចុក​ចាប់ថា «មិន​ទាន់​កើត​ទេ អ្នកគ្រូ! ប៉ុន្តែ​ទឹក​ភ្លោះ​ចេះ​តែ​ហូរ​មិន​ឈប់​សោះ»។ អ្នក​គ្រូពេទ្យ​និយាយ​ថា «មិន​ល្អ​ទេ ដែល​ទុក​ឲ្យ​វា​កើត​តាម​ធម្មជាតិ​យូរ​ពេក​នោះ។ ឥឡូវ​សម្រេច​ចិត្ត​ទៅ វះ​ឬ​ក៏អត់?»
រ៉េនី​សម្លឹង​មុខ​ខ្ញុំ​ដោយ​ទឹក​មុខ​ព្រួយ ហើយ​ងក់​ក្បាល​ដាក់​ខ្ញុំ​ថា គាត់​យល់​ព្រម​វះ​កាត់។ នៅ​ពេល​កំពុង​ធ្វើ​ការ​សម្រេច​​ចិត្ត អ្នក​គ្រូ​ពេទ្យ​ប្រាប់​ឲ្យ​ទៅ​មើល​អេកូ​ម្តង​ទៀត តើកូន និងទឹក​ភ្លោះ​យ៉ាង​ម៉េច​ហើយ។
ខ្ញុំ​គ្រា​ហ៍គាត់​យឺតៗ​ទៅ​កាន់​បន្ទប់​អេកូ នៅ​ទីនោះ​គ្រូ​ពេទ្យ​បាន​ឲ្យ​គាត់​ដេក​លើ​គ្រែ ហើយ​ចាប់​ផ្តើម​ពិនិត្យ​មើល​បាន​ប្រហែល​ជា១៥នាទី គ្រូ​ពេទ្យ​អេកូ​ប្រាប់​យើង​ថា ​កូន ​និងកម្រិត​ទឹក​ភ្លោះ ​នៅ​ល្អ​ទាំង​អស់។ យើង​ក៏​ត្រឡប់​ទៅ​កាន់​បន្ទប់​អ្នក​គ្រូពេទ្យ​វិញ។
អ្នក​គ្រូ​ពេទ្យ​និយាយ​ថា «ខ្ញុំ​សុំ​មើល​លទ្ធ​ផល​បន្តិច?» ខ្ញុំ​ក៏​ហុច​ឲ្យ ហើយ​គាត់​មាន​ការ​ភ្ញាក់​ផ្អើល​មែន​ទែន រួច​ប្រាប់​យើង​ថា «ឥឡូវ​ អូន​មាន​ជម្រើស​ពីរ​គឺ ចង់​វះ​កាត់​ឥឡូវ​ហ្នឹង​ក៏​បាន ឬចង់រង់​ចាំ​ពីរ​បីម៉ោងទៀត​ ក៏​បាន»។
រ៉េនី​ញញឹម​ទាំង​ទឹក​មុខ​ឈឺ​ចាប់ រួច​និយាយ​ថា «ខ្ញុំ​ចង់​រង់​ចាំ​បន្តិច​សិន​អ្នក​គ្រូ!»។ គ្រូ​ពេទ្យ​បាន​ប្រាប់​ថា «ឥឡូវ ​អូន​ទៅ​បន្ទប់​សិន​ចុះ ហើយ​បន្ត​ដើរ​ចុះ​ឡើងៗ ដើម្បី​ឲ្យ​កូន​ឆាប់​កើត»។ ពួក​យើង​​ឆ្លើយ​ថា «អរគុណ​អ្នក​គ្រូ!»។
ពួក​យើង​ដើរ​យឺតៗ ​ទៅ​កាន់​បន្ទប់​វិញ។ ខណៈ​ពេល​កំពុង​ដើរ ប្រពន្ធ​ខ្ញុំ​ឈឺ​ចាប់​ជា​ខ្លាំង ឯ​ទឹក​ភ្លោះ​ក៏​ចេះ​តែ​ហូរ​មិន​ចេះ​ឈប់។ ខ្ញុំ​បាន​គ្រា​ហ៍គាត់​ចូល​បន្ទប់​ ហើយ​ប្រាប់​គាត់​ថា «រ៉េនី បង​ចង់​ចេញ​ទៅ​ខាង​ក្រៅ បរិវេណ​មន្ទីរ​ពេទ្យ​បន្តិច»។ រ៉េនី​និយាយ​ថា «បង​ទៅ​ចុះ! អូន​អាច​នៅ​ម្នាក់​ឯង​បាន»។ ខ្ញុំ​បាន​ឱប ហើយ​ថើប​គាត់​មួយខ្សឺត រួច​ក៏​ចេញ​ទៅ។
ខ្ញុំ​​ចេញ​ទៅ​កន្លែង​ស្ងាត់​ក្នុង​បរិវេណ​មន្ទីរ​ពេទ្យ ដើម្បី​​អធិស្ឋាន ខ្ញុំ​ដើរ​ចុះ​ឡើង​ជុំ​វិញ​អាគារ​ពេទ្យ​នៅ​ជាន់ក្រោម ដែល​ពេញ​ទៅ​ដោយ​មនុស្ស។ ដោយ​បារម្ភ​ចំពោះ​ប្រពន្ធកូន​ ខ្លាំង​ពេក ខ្ញុំ​អធិស្ឋាន​ដូច​មនុស្ស​ឆ្កួត មិន​អៀន​ខ្មាសនឹង​មនុស្ស​ដែល​នៅ​ជុំវិញ​ខ្ញុំ​ឡើយ។ សក់​ខ្ញុំ​បះ​ជ្រោង ភ្នែក​ខ្ញុំ​ឡើង​ក្រហម​គួរ​ឲ្យ​ខ្លាច ​ហើយ​ស្រែក​អធិស្ឋាន​សុំ​ជំនួយ​ពី​ព្រះ​ជាម្ចាស់​នៅ​ក្នុង​ស្ថាន​ភាព ​ដែល​ខ្ញុំ​កំពុង​ជួប​ប្រទះ​នេះ។ មាន​សម្លេង​អ៊ូអរ​ជាច្រើន ខ្លះ​យំ ខ្លះស្រែកហៅ​ឲ្យ​គេ​ជួយ សម្លេង​រោទ៍ និង​សម្លេង​ប្រកាស​ព័ត៌​មាន​ផ្សេងៗ ដែល​ធ្វើ​ឲ្យ​ខ្ញុំ​ពិបាក​ផ្តោត​អារម្មណ៍​ក្នុង​ការ​អធិស្ឋាន។
បាន​ប្រហែល៣០នាទី ខ្ញុំ​ប្រញាប​់រត់​ទៅ​រកប្រពន្ធ​ខ្ញុំ​វិញ ​ពេល​ជិត​ដល់ ខ្ញុំ​ឮ​គាត់​យំ ពីព្រោះ​ឈឺ​ចាប់​ខ្លាំង​ពេក ​ហើយ​ខ្ញុំ​បាន​ចូល​ក្នុង​បន្ទប់ រួច​គ្រាហ៍​គាត់​ចេញ​មក​ក្រៅ។
នៅ​ព្រឹក​ថ្ងៃ​ទី​បី ព្រះ​អាទិត្យ​រះ​ឡើង​យ៉ាង​អួអាប់​តាម​​
វាំង​នន​បន្ទប់​ដែល​យើង​ស្នាក់​នៅ។ ខ្ញុំ និងរ៉េនី អធិស្ឋាន​សុំ​ព្រះអង្គឲ្យ​កូន​នេះ​បាន​កើត​ឆាប់ៗ។ រ៉េនី ​ព្យាយាម​ញុំា​បាយ​សាច់​មាន់ ​និងស៊ុត​ទា ​ដើម្បី​ជួយ​ឲ្យ​គាត់​មាន​កម្លាំង​ឡើង​វិញ ក្រោយ​ពី​ការ​ឈឺ​ចាប់​ដ៏​យូរ​នេះ។
 «តុក! តុក! អ្នក​ជំងឺ​ រ៉េនី! សូម​ចុះ​ទៅ​ក្រោម​ជួប​ពេទ្យ»​ ឮអ្នក​គ្រូ​ពេទ្យគោះទ្វារបន្ទប់ដូច្នេះ ខ្ញុំ​ក៏ឆ្លើយ​ថា «នាង​ចុះ​ទៅ​ឥឡូវ​ហើយ»។ នៅពេល​រ៉េនី ញុំា​អាហារ​រួច​ ខ្ញុំ​ក៏​គ្រា​ហ៍នាងយឺតៗ​ទៅ​ជួប​អ្នក​គ្រូ​ពេទ្យ។
កំពុង​ដែល​យើង​​អង្គុយ​ក្នុង​បន្ទប់​ពិគ្រោះ​យោបល់ ​ម្តង​ទៀត អ្នក​គ្រូ​ពេទ្យ​សួរ​ថា «យ៉ាង​ម៉េច​ហើយ​រ៉េនី?»
រ៉េនី និយាយ​ថា «ខ្ញុំ​មាន​អារម្មណ៍​ដូច​ថ្ងៃ​មុន​អ៊ីចឹង ប៉ុន្តែ​ឈឺ​ខ្លាំង​ជាង​ថ្ងៃ​មុន ខ្ញុំ​មាន​អារម្មណ៍​ថា កូន​ហាក់​ដូច​ជា​ចេញ​មក​អ៊ីចឹង»។
អ្នក​គ្រូ​ពេទ្យ​​និយាយ​ថា «អើ ល្អ​ហើយ! ខ្ញុំ​គិត​ថា នេះ​ជា​ថ្ងៃ​ចុង​ក្រោយ​សម្រាប់​ឯង​ហើយ បើសិន​កូន​មិន​កើត​ទេ ​យើង​នឹង​វះ​កាត់​ហើយ»។
ខ្ញុំ​បាន​សួរ​រ៉េនី ដោយ​ទឹក​មុខ​ដូច​មនុស្ស​ទើប​ភ្ញាក់​ពី​ដេក​​ថា «តើ​អូន​ចង​់រង់​ចាំ​ទៀត​ឬ?»
រ៉េនី ​បាន​និយាយ​ថា «ចាស! ខ្ញុំ​មាន​អារម្មណ៍​យ៉ាង​ខ្លាំង​ថា ​កូននេះ​នឹង​កើត​ឥឡូវ​ហ្នឹង​ហើយ»។
អ្នក​គ្រូ​ពេទ្យ​និយាយ​ថា «អូន​ឯង​អាច​ទៅ​បន្ទប់​សិន​ចុះ ហើយ​រង់​ចាំ​ពីរ​បី​ម៉ោង​ទៀត​បាន ហើយ​បើសិន​ជា​មិន​ទាន់​កើត​ទៀត ​យើង​នឹង​វះ​កាត់​ភ្លាមៗ»។
ខណៈ​ពេល​យើង​កំពុង​ដើរ​ ទៅ​កាន់​បន្ទប់​សម្រាក​វិញ ខ្ញុំ​បាន​និយាយ​ទៅ​រ៉េនី​ថា «ជា​ការ​ល្អ! ​អូន​គួរ​តែ​វះ​កាត់​​តាម​គ្រូ​ពេទ្យ​ទៅ»។
ពីរ​បី​នាទី​ក្រោយ​មក រ៉េនី​ប្រាប់​ខ្ញុំ​ថា «បង! ខ្ញុំ​មាន​អារម្មណ៍​ថា​ កូន​នេះ​ចង់​កើត​មក​ហើយ»។ នាងនិយាយ ​ខ្សាវៗថា​ នាង​អាច​បង្កើត​កូន​នេះ​តាម​បែប​ធម្មជាតិ​បាន។
នៅ​ថ្ងៃ​ទីបី យើង​បាន​រង់​ចាំ​រហូត​ដល់​ម៉ោង២ ទៀប​ភ្លឺ ដែល​ត្រូវ​ជា​ថ្ងៃ​អាទិត្យ ថ្ងៃ​ទី២ ខែឧសភា ឆ្នាំ២០០៩។ ទឹក​ភ្លោះ​បាន​បែក​ខ្ចាយដូច​ទឹក​បាក់​ទំនប់ អ្នក​គ្រូ​ពេទ្យ​ពីរ​បី​នាក់​​ស្ទុះ​ស្ទា​គ្រា​ហរ៉េនីចូល​ក្នុង​បន្ទប់​កើត។ ខ្ញុំ​បាន​រង់​ចាំ​ជាច្រើន​​ថ្ងៃ រហូត​ដល់​អ្នក​គ្រូ​ពេទ្យទាំង​អស់​​ស្គាល់​មុខ​ខ្ញុំ។
 អស់​រយៈ​ពេល​ប្រហែល​ជា​កន្លះ​ម៉ោង ខ្ញុំ​បាន​ឮ​សម្លេង​យំ​ដ៏​គ្រលួច​របស់​ទារក ហើយ​គិត​ក្នុង​ចិត្ត​ថា នោះ​ហើយ​ជា​កូន​របស់​ខ្ញុំ។ ខ្ញុំ​សប្បាយ​រីក​រាយ​ក្រៃ​លែង លាយ​ឡំ​ទៅ​ដោយ​​ទឹក​ភ្នែក​រលីង​រលោង​ផង។
ខ្ញុំ​រត់​ចូល​ក្នុង​បន្ទប់​កើត ហើយ​​សួរ​អ្នក​គ្រូ​ពេទ្យ​ដែល​ដើរ​​​ចេញ​មក​ថា តើ​ប្រពន្ធ និងកូន​របស់​ខ្ញុំ​យ៉ាង​ម៉េច​ហើយ?
អ្នក​គ្រូ​ពេទ្យ​ប្រាប់​ខ្ញុំ​ថា «ទាំង​ម្តាយ ទាំង​កូន មាន​សុខ​ភាព​ល្អ​ទេ»។
ខ្ញុំ​រំភើប​ចិត្ត​ជា​ខ្លាំង ដែល​ទទួល​បាន​ដំណឹង​ដ៏​ល្អ​នេះ ហើយ​ខ្ញុំ​បាន​ផ្ញើ​សារ​ទៅ​អ្នក​ផ្ទះ និងក្រុម​ជំនុំ ឲ្យ​បាន​ដឹង​ថា ប្រពន្ធ និង​កូន​របស់​ខ្ញុំ​មាន​សុខភាព​ល្អ​ទេ។ ពេល​កំពុង​សរសេរ​សារ ខ្ញុំ​បាន​ឮ​ប្រពន្ធ​ខ្ញុំ​និយាយ​ទៅ​កាន់​អ្នក​គ្រូ​ពេទ្យ​ថា ​«ខ្ញុំ​អាច​មើល​កូន​ខ្ញុំ​បន្តិច​បាន​ទេ?» អ្នក​គ្រូ​ពេទ្យ​ក៏​​យក​ទារក​ទៅ​ដាក់​ក្បែរ​ម្តាយ ដើម្បី​ទទួល​ទឹក​ដោះ​ដំបូង។ ខ្ញុំ​ឃើញ​ប្រពន្ធ​របស់​ខ្ញុំ​ញញឹម​យ៉ាង​ស្រទន់ សក់​រញេ​រញៃ​គ្មាន​របៀប ញើស​ហូរ​តាម ​ក និងថ្ងាស ហើយ​នាង​អស់​កម្លាំង​ជា​ខ្លាំង ភ្នែក​បិទ​ព្រឹមៗ​ហាក់​ដូច​ជា​ចង់​សម្រាក។
ក្រោយ​ភ្លៀង​ធ្លាក់ មេឃស្រឡះ! គ្រូ​ពេទ្យ​ប្រាប់​ឲ្យ​យើង​សម្រាក​នៅ​មន្ទីរ​ពេទ្យ​ពីរ​បី​ថ្ងៃ​ទៀត។ គ្រូ​ពេទ្យ​ជាច្រើន​បាន​លាន់​មាត់​ថា «យើង​មិន​ជឿ​សោះ ថា​អ្ហែង​អាច​ទៅ​រួច» 
អ្នក​គ្រូ​ពេទ្យ​ ដែល​ធ្លាប់​តាម​ដាន​ស្ថាន​ភាព​ប្រពន្ធ​ខ្ញុំ ​និយាយ​ទាំង​ញញឹម​ថា «នេះ​ជា​ករណី​មួយ ក្នុង​ចំណោម ករណី​ជាច្រើន ដែល​ស្ត្រី​ម្នាក់​អាច​ធ្វើ​បាន។ ខ្ញុំ​ស្ទើរ​តែ​មិន​ជឿ​សោះថា​ នាង​អាច​ទ្រាំ​​ទ្រ​បាន​​​ នាងជា​ស្រ្តី​ក្លាហាន​​​​​មែន!
ក្រោយ​ពី​បាន​ចំណាយ​ពេល​អស់៧ថ្ងៃ​ ន​ៅ​មន្ទីរ​ពេទ្យ គ្រូ​ពេទ្យ​បាន​អនុញ្ញាត​ឲ្យ​យើង​​ចេញ​ទៅ​ផ្ទះ​បាន។ ខ្ញុំ​បាន​ចុះ​ទៅ​កាន់​កន្លែង​បង់​ប្រាក់ ដើម្បី​បង់​ថ្លៃ​​សេវា​ផ្តល់​កំណើត​ដល់​មន្ទីរ​ពេទ្យ។ ខ្ញុំ​​បើក​ឡាន​កូរ៉ូ​ឡា​ពណ៌​ទឹក​មាស ​ដឹក​ប្រពន្ធ និងកូន​របស់​ខ្ញុំ ប្រកប​ដោយ​ក្តី​អំណរ និងរំភើប​ចិត្ត​ជាខ្លាំង។ នៅ​តាម​ផ្លូវ យើង​បាន​និយាយ​គ្នា​ពី​រឿង​រ៉ាវ​ទាំង​ប៉ុន្មាន​ថ្ងៃ ដែល​យើង​ស្នាក់​នៅ​មន្ទីរ​ពេទ្យ ធ្វើ​ឲ្យ​ខ្ញុំ​ទប់​ទឹក​ភ្នែក​មិន​បាន។
នៅ​ថ្ងៃ​អាទិត្យ យើង​បាន​ទៅ​ព្រះ​វិហារ ហើយ​លោក​គ្រូ​គង្វាល ​និង​ក្រុម​ជំនុំ បាន​អធិស្ឋាន​ប្រទាន​ពរ​ដល់​យើង ​និងកូន​តូច​របស់​យើង។
អស​់រយៈ​ពេល៧ថ្ងៃ ធ្វើ​ឲ្យ​ខ្ញុំ​បាន​ដឹង​ថា ប្រាកដ​ជា​មាន​នរណា​ម្នាក់​កំពុង​មើល​ថ​ែរក្សា​យើង។ តើ​ខ្ញុំ​អាច​ថ្លែង​ពី​អ្វី​ទៀត? ខ្ញុំ​មាន​កូន​ពីរ​នាក់​ប្រកប​ដោយ​សុខ​ភាព​ល្អ រួម​ទាំង​ម្តាយ​ដ៏​រឹងមាំ ក្លាហាន និងស្មោះ​ត្រង់ គឺជា​រ៉េនី ​ប្រពន្ធ​របស់​ខ្ញុំ។

ប្រធានអង្គការ  ជម្រុញ​យុវជនកម្ពុជា
(Teen Challenge of Cambodia)
 

អំពីអ្នក​និពន្ធ	
សៀវភៅនេះ​​​ ជាសមិទ្ធិផល​​​រួម​​​ប្រសូត​​​ចេញ​​​ពី​​​ស្នាដៃ​​​របស់​​​អ្នក​​​និពន្ធថ្មី ជា​​​គ្រីស្ទ​​​បរិស័ទ​​​ខ្មែរ​​​ ដែល​​​បាន​​​សរសេរ​​​រៀប​​​រាប់​​​ពី​​​រឿង​​​ពិតផ្ទាល់​​​ខ្លួន​​​នៅ​​​ក្នុង​​​សិក្ខាសាលា បណ្តុះ​​​បណ្តាល​​​អ្នក​​​និពន្ធ និង​​​ការ​​​ពិនិត្យ​​​ផ្ទៀង​​​ផ្ទាត់ ដែល​​​រៀបចំ​​​ឡើង​​​ដោយ​​​អង្គការ​​​គ្រឹះ​​​ស្ថាន​​​ផលិត​​​សៀវភៅ​​​ប្រភព​​​ប្រាជ្ញា នៅ​​​ទី​​​ក្នុង​​​ភ្នំ​​​ពេញ។
ក្រុម​​​អ្នក​​​និពន្ធ​​​ទាំង​​​បួន​​​រូបនេះ បាន​​​ចែក​​​ចាយ​​​ពី​​​របៀប​​​ដែល​​​ព្រះបាន​​​ផ្គត់​​​ផ្គង់​​​ចំពោះ​​​សេចក្តី​​​ត្រូ​​វ​​​ការ​​​របស់​​​គេ​​​ នៅ​​​ពេល​​​ដែល​​​ពួក​​​គេ​​​ជួប​​​ប្រទះ​​​ការ​​​លំបាក​​​នៅ​​​ក្នុង​​​ជីវិ​​ត​​​រស់​​​នៅ​​​ប្រចាំ​​​ថ្ងៃ ដែល​​​មាន​​​ដូចជា …
	តើ​​​យុវជន​​​ម្នាក់​​​ត្រូវ​​​ធ្វើ​​​ដូចម្តេច​​​ នៅ​​​ពេល​​​ដែល​​​គាត់​​​ស្រឡាញ់​​​នារី​​​ម្នាក់ ដែល​​​ឪពុក​​​ម្តាយ​​​របស់​​​គាត់​​​មិន​​​ពេញចិត្ត?

	តើ​​​ព្រះ​​​ទ្រង់​​​បង្ហាញ​​​សេចក្តី​​​ស្រឡាញ់​​​ និង​​​ការ​​​យក​​​ព្រះ​​​ទ័យ​​​ទុក​​​ដាក់​​​ដូចម្តេច​​​ចំពោះ​​​ប្តី​​​ប្រពន្ធមួយ​​​គូ ដែល​​​មាន​​​កូន​​​ពីរនាក់រស់​​​នៅ​​​ពពាក់​​​ពពួន​​​ជា​​​មួយ​​​គ្រួសារ​​​ម្តាយ​​​ក្មេកនោះ? តើ​​​ពួក​​​គេអាច​​​មាន​​​ផ្ទះ​​​មួយ​​​បាន​​​ឬទេ?

	តើ​​​ព្រះឮសេចក្តី​​​អធិស្ឋាន​​​របស់​​​ប្តី​​​ដែល​​​អស់​​​សង្ឃឹម​​​ នៅ​​​ពេល​​​ប្រពន្ធ​​​របស់​​​គាត់​​​កំពុង​​​ឈឺខ្លាំង​​​ក្នុង​​​មន្ទីរពេទ្យ​​​ឬទេ?​​​

តាម​​​រយៈ​​រឿង​​​ទាំង​​​នេះ លោក​​​អ្នក​​​នឹង​​​ដឹង​​​ថា ព្រះ​​​ គឺ​​​ជា​​​ព្រះ​​​ដែល​​​មាន​​​ព្រះ​​​ជន្ម​​​រស់​​​នៅ​​​ ជា​​​ព្រះ​​​ដែល​​​មាន​​​ឫទ្ធានុភាព និង​​​ជា​​​ព្រះ​​​ដ៏ជា​​​ជំនួយ​​​ក្នុង​​​គ្រា​​​លំបាក។ យើង​​​ក៏​​​សង្ឃឹម​​​ថា​​​សៀវភៅ​​​នេះ​​​នឹង​​​លើក​​​ទឹក​​​ចិត្ត​​​លោក​​​អ្នក​​​ផង​​​ដែរ។

